
DISKUSSJONI DWAR IL-BEJGĦ TAL-ISHMA TAL-GVERN FIL-MID-MED BANK LILL-HSBC

THE CHAIRMAN (Onor. Charles Mangion):  Insellmilkom.  Dan il-Kumitat ġie mwaqqaf wara li kien hemm taħdidiet bejn il-Prim Ministru...

ONOR. AUSTIN GATT (Ministru tal-Ġustizzja u Gvern Lokali):  Mr Chairman, ippermettili.  Filwaqt li ngħid li m'hawnx oġġezzjoni għall-filming, biex inżommu konsistenza ma' rulings li ngħataw drabi oħra, naħseb li għandu jkun hemm filming biss, jiġifieri m'għandux ikun hemm sound on tape.

THE CHAIRMAN:  Hawn qbil?  (Onor. Membri:  Iva)  Hawn qbil li jkun hemm filming biss min-naħa tal-media preżenti. 

Kif kont qed ngħid, dan il-Kumitat twaqqaf wara li kien hemm diskussjoni bejn il-Prim Ministru u l-Kap ta' l-Oppożizzjoni wara li ġie kkonfermat fil-House Business Committee (HBC) li l-konvenju ta' bejgħ tax-shares tal-Gvern fil-Mid-Med Bank jiġi għall-iskrutinju.  Tajjeb li niffissaw immedjatament il-parametri tat-terms of reference ta' dan il-Kumitat, li huwa li jagħmel l-iskrutinju u mbagħad jissottometti rapport lill-Plenarja tramite l-iSpeaker.  Mhuwiex il-kompitu ta' dan il-Kumitat li jagħti vot favur jew kontra dan id-deal.  Hawnhekk se jsir sempliċement skrutinju mbagħad isir rapport lill-Kamra.

Tajjeb nagħti xi ftit informazzjoni dwar dak li ġara meta sejjaħna l-Kumitat għal-laqgħa ta' dalgħodu.  Tifhmu li l-ħin huwa limitat; għandna din il-ġimgħa biex jitlesta l-iskrutinju u jsir ir-rapport u għalhekk ħassejt li inizjalment ikun hemm il-membri ta' l-Uffiċċju ta’ l-Awditur u anke l-individwi, skond kif aħna nfurmati, li kienu fuq in-negotiating team min-naħa tal-Gvern.  F'dan l-istadju tajjeb li ngħid li wieħed mill-individwi, is-Sur Marin Hili, għarrafni telefonikament li se jkun imsiefer fuq xogħol uffiċjali, relatat max-xogħol tiegħu bħala chairman tal-Freeport, u jien għedtlu biex jikteb direttament lill-Kumitat u jinfurmana bl-assenza tiegħu.  Effettivament bagħat ittra lill-Kumitat li kopja tagħha se tiġi ċċirkolata lill-Membri kollha.  Parti mill-ittra tispeċifika l-laqgħat li se jkollu, però qed jitlob li dawn il-laqgħat ikunu trattati b'kunfidenzjalità, jiġifieri jkunu magħrufin mill-Kumitat imma l-meetings u ma' min huma l-meetings qed jiġu trattati b'kunfidenzjalità, li naħseb li jagħmel sens għax huma ta' natura kummerċjali.  

ONOR. AUSTIN GATT:  Mr Chairman, ma nixtieqx ninterrompi, però s-Sur Hili għadu ma ġiex mgħajjat quddiem dan il-Kumitat.  Fil-fatt dan il-Kumitat m'għajjat lil ħadd s'issa biex jidher quddiemu u ma naħsibx li għandna nieħdu konjizzjoni ta' ittra mingħand xi ħadd li għadu ma ġiex mgħajjat.

THE CHAIRMAN:  Fuq dan il-punt tajjeb ngħid li jien għarraft lill-Onor. Austin Gatt telefonikament wara li huwa kien għadda kumment lis-segretarja ta' dan il-kumitat, Mrs Brincat.  Effettivament illum ma nistax ngħid li m'hemmx din l-ittra għax l-ittra qiegħda hawnhekk, se mai niddeċiedu l-proċedura ta' dan il-Kumitat għax naħseb li wasal iż-żmien li nistabbilixxu l-proċedura kollha ħalli nħaffu x-xogħol.  Irridu nżommu quddiem għajnejna li l-ħin huwa limitat u naħseb li filwaqt li għandna  nosservaw il-proċeduri kollha skond l-iStanding Orders, ikun tajjeb li nħaffu x-xogħol fl-interess ta' kulħadd.

ONOR. AUSTIN GATT:  Mr Chairman, nhar il-Ġimgħa sirt naf li ħarġet ittra lil ċerti nies, fuq istruzzjonijiet tiegħek, biex jidhru quddiem dan il-Kumitat.  Din id-deċiżjoni erfajtha int.  Jien tlabt lis-segretarja sabiex tikkomunika miegħek għax jien deherli li kif jgħidu ċar l-iStanding Orders, huwa l-Kumitat li għandu jitlob lin-nies biex jidhru quddiemu u ma deherlix li deċiżjoni bħal din kellha tittieħed mingħajr konsultazzjoni ta' l-istess Kumitat.  M'huwiex fid-diskrezzjoni tagħna li nosservaw jew ma nosservawx l-iStanding Orders; dawn qegħdin hemmhekk biex jiġu osservati.  Jien nista' nassigurak li din in-naħa se tagħti l-ħin kollu neċessarju li hemm bżonn, jiġifieri ma naħsibx li hija kwestjoni ta' għaġġla jew ta' nuqqas ta’ żmien.  Hemm bżonn li nisimgħu lil min jidhrilna li għandna nisimgħu, però naħseb li huwa tajjeb li nosservaw l-iStanding Orders u nimxu magħhom.  Jekk il-Kumitat jaqbel li jiġi msejjaħ is-Sur Marin Hili jew lil xi persuna oħra, m'għandna ebda problema biex insejħulhom, però jien nitlob li l-iStanding Orders jiġu osservati dejjem.  Nerġa' ngħid li għalissa s-Sur Hili għadu ma ġiex mgħajjat minn dan il-Kumitat u allura ma nistax nifhem x'rilevanza għandha l-ittra tiegħu. 

THE CHAIRMAN:  Mela milli qed nifhem issa għandna nimxu għall-istadju li jmiss, jiġifieri li nistabbilixxu l-proċeduri kollha għal-laqgħat li jmiss u nissuġġerixxi li nibdew naraw schedule ta' laqgħat għal matul din il-ġimgħa.  Jien qed nipproponi li jkun hemm żewġ laqgħat kuljum; dik ta' filgħodu tkun bejn id-9:30 a.m. u n-12:30 p.m. u dik ta' filgħaxija tkun bejn is-6:30 p.m. u d-9:00 p.m.  Illum, peress li bdejna pjuttost tard, nipproponi li nkomplu sas-1:30 p.m., u llejla, jekk se jkun hemm laqgħa, nibdew fis-7:00 p.m. jew fis-7:15 p.m. biex fil-Plenarja tilħaq tgħaddi l-liġi li hemm għad-diskussjoni fi stadju ta' kumitat.  

Nipproponi wkoll li jekk ikun possibbli, l-aħħar laqgħa tkun il-Ħamis – għalkemm ma jien qiegħed nimponi ebda limitazzjoni – ħalli jkun hemm żmien biżżejjed biex isir ir-rapport finali u jiġi diskuss mill-Kumitat qabel ma jkun sottomess lill-iSpeaker biex jiġi mqiegħed fuq il-Mejda tal-Kamra.  

Nissuġġerixxi wkoll f'dan l-istadju li l-Minuti tal-laqgħat jiġu kkonfermati fil-laqgħa li jkun imiss, jiġifieri mhux nikkonfermawhom kollha f'daqqa; din teknikament tista' ssir min-naħa ta' l-iskrivana ta' dan il-Kumitat.

Hawn kummenti?  

ONOR. AUSTIN GATT:  Mr Chairman, aħna m'għandna ebda problema fuq il-laqgħat suġġeriti minnek, jiġifieri nistgħu nikkonfermaw id-disponibilità tagħna għal-laqgħat kollha u naħseb li hija idea tajba wkoll li nimmiraw li nispiċċaw sal-Ħamis filgħaxija.  Naħseb li jkun tajjeb li niddiskutu l-metodu ta' ħidma tagħna, għax fl-opinjoni tiegħi, it-terms of reference, jekk tista' ssejħilhom hekk, huma vagi għall-aħħar.  Fil-fatt m'għandna l-ebda terms of reference bil-miktub.  Dan huwa an ad hoc committee u fil-fatt jekk inħarsu lejn l-iStanding Orders naraw li ma taqa' taħt ebda waħda minnhom preċiżament u allura naħseb li rridu nifhmu preċiż x'se nagħmlu hawnhekk.  Quddiemna għandna l-agreement li sar bejn il-Gvern ta' Malta u l-Midland Bank għall-iskrutinju.  Inti stess, Mr Chairman, għedt li dan il-Kumitat huwa mqabbad biex jagħmel skrutinju ta' dan l-agreement u mbagħad jirrapporta lill-iSpeaker.  Irrid ngħid ukoll li għadni ma fhimtx preċiż xi jfisser "rapport lill-iSpeaker".  Huwa veru li fil-gazzetti deher li rridu nagħmlu rapport lill-iSpeaker, però jien ma tantx nieħu gost noqgħod sempliċement fuq x'jiġi rrapportat fil-gazzetti u għalhekk xtaqt li jkollna definizzjoni ta' xi fisser li jsir rapport lill-iSpeaker.  Dan ifisser li dan il-Kumitat, fl-aħħar, se jiġi mitlub jivvota fuq xi tip ta' mozzjoni? Se jsir sempliċement rapport billi nibagħtu l-Minuti lill-iSpeaker?  Ir-rapport se jkun jgħid li l-Kumitat iddiskuta u qabel jew ma qabilx?  Jew se jkun rapport li jidħol fid-dettall tal-klawsoli li tkellimna fuqhom?  Jien naħseb li rridu niddefinixxu preċiżament xi rridu nfissru meta ngħidu li se nagħmlu rapport.

THE CHAIRMAN:  Grazzi.  Il-Kap ta' l-Oppożizzjoni.

ONOR. ALFRED SANT (Kap tal-Oppożizzjoni):  Sur President, għalissa se nirrestrinġi r-rimarki tiegħi fuq il-programm li qed jiġi suġġerit.  Aħna qed ngħidu li se niltaqgħu f'seduta filgħodu u oħra filgħaxija, imma dwar il-Ħamis ma fhimtx eżattament x'qed jiġi propost.  Qed jiġi propost li niltaqgħu wkoll il-Ħamis filgħodu u filgħaxija?

THE CHAIRMAN:  Kieku preferibbilment nikkonkludu l-Ħamis filgħodu, jiġifieri għandna nagħmluha bħala target li nikkonkludu l-Ħamis filgħodu biex imbagħad ikun jista' jsir ir-rapport, però ovvjament jekk ikun hemm bżonn jitwal il-ħin, allura jitwal.  

ONOR. ALFRED SANT:  Naħseb li jkun tajjeb jekk inkunu żguri li hawn qbil li jekk dan il-programm ma jkunx biżżejjed biex isiru s-sottomissjonijiet meħtieġa, ikun hemm il-flessibilità kollha biex il-programm jiġi mwessa' ħalli nkunu nistgħu nlaħħqu t-target li hemm imsemmi ta' ġimgħa għax-xogħol tal-Kumitat, mhux nispiċċaw li mbagħad il-Ħamis ngħidu li ma laħħaqniex, daqshekk għandna ħin, u nieqfu hemm.

THE CHAIRMAN:  Le, ma naħsibx li dan kien il-ħsieb tas-suġġeriment.  Naħseb li naqblu li jsir il-kuntratt u d-deal jiġi eżawrit kompletament u jekk ikun hemm bżonn jibqa' sejjer sal-Ġimgħa.  

Hawn aktar kummenti?

ONOR. ALFRED SANT:  Issa nixtieq nikkummenta fuq dak li qed iqajjem l-Onor. Gatt rigward it-terms of reference tal-Kumitat għal dak li għandu x'jaqsam mal-konvenju li għandu quddiemu għal skrutinju.

Kif fhimtha jien, anke meta kelli d-diskussjoni mal-Prim Ministru, il-Kumitat m'huwiex se jkun qiegħed f'pożizzjoni, u m'għandux ikun f'pożizzjoni, li jagħti ġudizzju fuq dak li sar u allura meta ddiskutejna fuq din il-ħaġa ma kien hemm l-ebda ħsieb ikkonfermat mill-proceedings tal-HBC li għandu jkun hemm xi mozzjoni proposta lill-Kamra minn dan il-Kumitat u jekk fhimt tajjeb is-sens ta' dak li ntqal - u naħseb li fhimt tajjeb - ir-rapport li qed jissemma huwa sempliċement rapport li jagħti rendikont res jestae ta' xi jkun sar fil-Kumitat mingħajr l-ebda kummenti ta' xejn dwar l-informazzjoni mitluba u l-informazzjoni mogħtija fis-segwitù ta' l-interventi tagħna.  Effettivament ir-rapport jista' jkun sempliċement li jiġu sottomessi l-Minuti ta' dak li jkun intqal mingħajr kummenti ta' xejn.  Dan huwa l-understanding li kelli jien.

ONOR. AUSTIN GATT:  Jien napprezza dak li qal il-Kap ta' l-Oppożizzjoni; ovvjament hu kien iktar involut fid-diskussjonijiet ta' bejn il-Membri ta' dan il-Kumitat.  Jekk naqblu li r-rapport ikun sempliċement res jestae, jiġifieri fejn jingħad f’liema ġranet iltaqa’ l-Kumitat u nannettu l-Minuti, allura mhijiex problema, imma jekk qegħdin nitkellmu fuq rapport ieħor, irridu niftehmu dwar il-parametri, min se jikteb ir-rapport u dawn l-affarijiet kollha.  Jiena lest biex nieħu s-suġġeriment tal-Kap ta' l-Oppożizzjoni li r-rapport ikun sempliċement rapport ta' kemm-il darba ltaqa' l-Kumitat, lil min sema’ u x'diskussjoni saret, mingħajr ma tgħaddi ebda ġudizzju mogħti minn naħa jew minn oħra tal-kontenut ta' l-affarijiet li se niddiskutu.  

THE CHAIRMAN:  Jidher li dwar il-fatt li ma jkunx hemm ġudizzju hemm qbil fil-Kumitat.  Dwar il-format tar-rapport jidher ukoll li hemm qbil - ikkorreġuni jekk mhux hekk - li jiġu sottomessi l-Minuti lill-iSpeaker.  Jiena kont nissuġġerixxi li magħhom jiġu sottomessi wkoll it-transcripts tal-laqgħat, ħalli b’hekk il-Parlament ikollu l-informazzjoni kollha.

ONOR. ALFRED SANT:  Mr Chairman, meta semmejt il-Minuti kont qed nirriferi għal the actual proceedings tal-Kumitat, fis-sens li jkun hemm relazzjoni sempliċement lill-iSpeaker fejn jingħad meta ltaqa’ l-Kumitat, imbagħad ikun hemm il-proces verbal sħiħ ta' x'intqal waqt dawn il-laqgħat.  Naħseb li dan għandu jkun aċċettabbli.  

THE CHAIRMAN:  Jidher li hemm qbil li r-rapport finali jkun ir-rendikont tal-laqgħat kif ukoll tal-Minuti u tad-debates kollha li jkunu saru f'dawn il-laqgħat ta' dan il-Kumitat.  Ħalli issa niġi għat-tieni punt ta' proċedura biex nissuġġerixxu min għandu jkun mgħajjat quddiem il-Kumitat.

Is-suġġeriment tiegħi hu li għandhom jissejħu l-persuni li kienu direttament involuti fin-negozjati, persuni li għandhom x'jaqsmu ma' dan it-tip ta' negozju ta' din l-entità bħalma huwa l-Gvernatur tal-Bank Ċentrali, iċ-chairman tal-Malta Financial Services Centre (MFSC), iċ-chairman tal-Mid-Med Bank, membri li kienu fin-negotiating team ta' l-HSBC u kwalunkwe persuna oħra li l-Membri tal-Kumitat jidhrilhom li huma validi li jistgħu jitfgħu dawl fuq ix-xogħol ta' dan il-Kumitat.  F'dan ir-rigward nissuġġerixxi wkoll, bħala mezz ta' proċedura biex ix-xogħol ikun iktar organizzat, li jekk wara li nistabbilixxu min huma l-persuni kollha li għandhom jingħajtu, jirriżulta li jkun hemm xi persuni oħra li wieħed ikun jixtieq li jtella' quddiem dan il-Kumitat, jista’ jinforma lis-segretarja minn qabel ħalli jkollna żmien biżżejjed ngħarrfu lil dik il-persuna, għax iż-żmien dejjem qed jaħdem kontra tagħna.  

ONOR. AUSTIN GATT:  Mr Chairman, qabel ma niddeċiedu min għandu jitla' quddiem dan il-Kumitat, nixtieq nerġa' nagħmel il-punt li għamilt qabel, u li safejn naf jien is-Sedja qablet miegħi dwaru, u ċioè li l-ittra tas-Sur Marin Hili ma tkunx parti mill-proceedings ta' dan il-Kumitat.  

THE CHAIRMAN:  La għadna se niddeċiedu fuq il-persuni li għandhom jitilgħu quddiem il-Kumitat naqblu li at this stage...

ONOR. AUSTIN GATT:  Allura, Mr Chairman, nitlob formalment li kulħadd jagħti lura l-ittra li ġiet iċċirkolata u li inti tiżgura li kulħadd jagħtiha lura.  Inħalli f'idejk biex tagħmel dan.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:   Mr Chairman, bir-rispett kollu, jiena ma nħossx li għandi nagħti l-kopja lura, imma b’daqshekk ma jfissirx li hija parti mill-proceedings tal-Kumitat.  

THE CHAIRMAN:  Hemm iktar kummenti?

ONOR. AUSTIN GATT:  Mr Chairman, ma nixtieqx li nibdew fuq sieq ħażina.  Jekk is-Sedja qablet li dik l-ittra m'hijiex parti mill-proceedings u li allura għandha tingħata lura, ma naħsibx li għandu jkun hawn Membru li jibqa' jgħid li ma jridx jagħtiha lura.  Jien ma nixtieq nisforza l-ebda deċiżjoni min-naħa tas-Sedja, imma nappella biss għall-buon sens biex dak li suppost nimxu miegħu nosservawh ilkoll.  Jekk niġi sfurzat biex nagħmel affarijiet oħra, imbagħad ikolli nitlob affarijiet oħra.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, li ġara hu li sar démarche min-naħa tiegħek – jekk kenitx skond il-proċedura jew le hija kwestjoni oħra – u staqsejt biex is-Sur Hili u nies oħra jattendu għal dan il-Kumitat.  Jiġifieri bħala stat ta' fatt saret dik it-talba, bħala stat ta' fatt kien hemm risposta għaliha, u bħala stat ta' fatt jien ġejt mogħti kopja ta' dik ir-risposta.  Għalhekk jien ma nħossx li huwa konformi ma' l-ebda proċedura li għandi nagħti lura xi ħaġa li ngħatajt bħala Membru Parlamentari.

THE CHAIRMAN:  L-Onor. Gatt.

ONOR. AUSTIN GATT:  L-ewwel ħaġa nixtieq nosserva li l-ħin tal-filming għadda u naħseb li kulħadd għandu jiġi mitlub biex jirtira.   

THE CHAIRMAN:   Nitlob lill-crew tal-istazzjonijiet tat-television sabiex joħorġu.

ONOR. AUSTIN GATT:  Mr Chairman, inti stess iddeċidejt li dik l-ittra ma tiffurmax parti mill-proceedings ta' dan il-Kumitat għax ingħatat fuq l-assunzjoni li kienet, għax inkella m'għandha ebda locus standi f'dan il-Kumitat...  Li l-Kap ta' l-Oppożizzjoni jibqa' jinsisti li de facto jibqa' jżomm il-kopja li għandu, fl-opinjoni tiegħi hija sfiduċja proprju fir-ruling li tajt inti.  Jekk ir-risposta tas-Sur Marin Hili saret fuq bażi ta' ittra li ħarġet b'mod żbaljat - iċ-Chairman stess qal li ġie mitlub biex jattendi f'dan il-Kumitat mingħajr il-permess tal-istess Kumitat – allura, bħala konsegwenza, m'għandhiex teżisti.  Li l-Kap ta' l-Oppożizzjoni jkun l-uniku Membru fostna li jibqa' jinsisti li jżomm kopja ta’ dik l-ittra għandu, jidhirli li huwa diżrispett lejn din is-Sedja u lejn dan il-Kumitat u għalhekk, Mr Chairman, nitolbok tinsisti mal-Kap ta' l-Oppożizzjoni li jagħtihielek lura. 

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, Sur President, m'hijiex kwestjoni ta’ ebda diżrispett, anzi hija xi ħaġa naturali u normali li meta Membru Parlamentari jingħata biċċa dokumentazzjoni, iżommha.  Jista' jinġab l-argument li kien għad m’hemmx  qbil li jissejjaħ is-Sur Marin Hili, imma ċertament hemm ċerta diskrezzjoni li wieħed jassumi li president ta’ kumitat jista' jkollu li jissuġġerixxi lil ċerti nies biex jidhru quddiem il-kumitat.  Għalkemm qed ngħidu li m'għandhiex locus standi, bl-ebda mod ma jien qed immur kontra l-proċedura tal-Kamra li nżomm il-kopja li ngħatajt għax teknikament, dik l-ittra ma teżistix; ċertament ma nħossx li hemm l-ebda regola li tista' b'xi mod tgħid li l-karta li ngħatat lili ma nżommhiex.  

THE CHAIRMAN:  L-Onor. Gatt.

ONOR. AUSTIN GATT:  Sur President, sinċerament ma nixtieqx intawwal fuq xi ħaġa hekk żgħira, imma jidhirli li jekk se nibdew mill-bidu nett ma nosservawx l-iStanding Orders, allura se nitilqu fit-triq il-ħażina.  L-iStanding Orders jgħidu ċar u tond li l-Kumitat jista' jinġunġi lil kull persuna li jidhirlu biex tidher quddiemu.  Is-Sur Marin Hili, flimkien ma' persuni oħra, irċevew ittra biex jidhru quddiem dan il-Kumitat, suppost fuq il-bażi ta' dawn l-iStanding Orders, meta kif osservajt jien stess il-ġimgħa l-oħra, ma kien hemm l-ebda qbil li jidher is-Sur Marin Hili, jew xi ħaddieħor, quddiem dan il-Kumitat.  Is-Sur Hili, kif spjegajtilna inti, kitiblek, fuq struzzjonijiet tiegħek, fejn qal għalfejn ma jistax ikun hawn.  Int stess, Mr Chairman, tajt ruling fejn għedt li fil-preżent ma teżisti l-ebda inġunzjoni biex is-Sur Hili jidher quddiem dan il-Kumitat.  Għalhekk hija l-iktar ħaġa loġika, li inti tinterpreta l-ittra li bagħat is-Sur Hili fuq talba tiegħek biex jiġġustifika l-assenza tiegħu, bħala ħaġa li m'għandhiex tkun għand il-Membri tal-Kumitat għax il-Membri tal-Kumitat għandhom dritt għad-dokumenti li jiġu biss minn nies regolarment inġunti quddiem dan il-Kumitat.  Li kieku konna ftehmna aħna biex toħroġ l-inġunzjoni lis-Sur Hili, nifhem li kien ikollna dritt għall-kopja ta' l-ittra tiegħu bir-risposta, imma jekk qed naqblu, u inti, Mr Chairman,  għedt li m'hemmx inġunzjoni, li m'hemmx obbligu li s-Sur Hili biex jidher illum għax il-Kumitat għadu ma qabilx, allura fl-opinjoni tiegħi l-fatt li l-Kap ta' l-Oppożizzjoni qed jinsisti li jżomm l-ittra għandu, minkejja li int qed tgħid li dik l-ittra ma teżistix uffiċjalment fir-records ta' dan il-Kumitat, minkejja li dik l-ittra ġiet għaliex int ipprovokajt li tinkiteb biex wieħed jispjega għax m'huwiex qiegħed hawnhekk minkejja li rċieva ordni li mhux skond l-istanding orders, fl-opinjoni tiegħi m'hu qed jagħmel xejn ħlief li jkompli jżid mal-pjaga li xi ħadd ġie inġunt mingħajr il-permess ta' dan il-Kumitat u fl-aħħar mill-aħħar qed naħlu ħafna ħin fuq ittra inokwa totalment biex nibqgħu ngħidu:  "Irriduha, irriduha, irriduha" u ma nagħmlu xejn iktar.  

THE CHAIRMAN:  L-Onor. Joe Cilia.

ONOR. JOE CILIA:  Jien naħseb li ħadna ħafna ħin fuq il-kwestjoni ta' din il-famuża ittra.  Il-proposta li hawn quddiem il-Kumitat hija li n-negotiating team, jiġifieri dawk li ħadu sehem fin-negozjati, jersqu quddiem dan il-Kumitat, u s-Sur Marin Hili huwa wieħed minnhom.  Jien sinċerament ma nafx għalfejn dan id-dewmien u r-ritwal kollu fuq li nżammet din l-ittra, li fuq kollox intqal f'dan il-Kumitat stess x'kien fiha, u ċioè li s-Sur Hili se jkun assenti għal perijodu ta' żmien.  Jien ma nafx għalfejn in-naħa tal-Gvern se jkomplu b’din il-kwestjoni kollha, qisha hi xi ħaġa kbira li Membru ta' dan il-Kumitat żamm kopja ta' ittra li diġà kulħadd ġie mgħarraf x'kien fiha.  

THE CHAIRMAN:  L-Onor. Alfred Sant.

ONOR. ALFRED SANT:  Mr Chairman, jien min-naħa tiegħi nibqa' nsostni li m'hemm l-ebda standing order li tgħid li għandi nagħtiha lura, imma jekk int tirrulja li għandi nagħtiha lura, allura nagħtiha lura.  

THE CHAIRMAN:  L-ewwel ħaġa tajjeb li jiġi kkonstatat li l-inizjattiva li jiġu informati l-membri l-oħra tan-negotiating team ittieħdet min-naħa taċ-chairman għar-raġuni li membru ta' dak in-negotiating team, li huwa l-Ministru Dalli, kien se jkun fuq dan il-Kumitat ukoll, jiġifieri ma kien hemm l-ebda sens ta' diżrispett lejn dan il-Kumitat meta ttieħdet dik l-inizjattiva.  

It-tieni punt huwa li rridu nżommu quddiem għajnejna li qed naqblu lkoll li din hija xi ħaġa ta' natura teknika, però innokwa meta nafu li dan il-Kumitat għandu element ta' sustanza akbar li jrid jinvestiga fi żmien perentorju u qasir.  Tajjeb ngħid li meta l-Ministru Dalli, li wkoll huwa wkoll membru tan-negotiating team, ġie inkluż f'dan il-Kumitat, aħna ġejna sempliċement infurmati, u aħna ovvjament aċċettajna għar-raġuni li l-affarijiet irridu nlestuhom bl-aktar mod effettiv.  Però jibqa’ l-fatt li dan il-Kumitat irid jiddeċiedi lil min jgħajjat quddiemu u għaldaqstant, biex aħna nimxu fuq ir-ruling li kien ingħata oriġinarjament, nitlob li f'dan l-istadju l-ittra tinġabar u tingħata lis-segretarja ta' dan il-Kumitat ħalli issa nkomplu billi naraw lil min għandna ngħajtu quddiem dan il-Kumitat biex jibda jagħmel ix-xogħol tiegħu.  Fl-istess waqt nitlob li kemm jista' jkun il-mobile telephones jinżammu mitfijin waqt il-proċedimenti.  

ONOR. AUSTIN GATT:  Jiġifieri qed nifhem li l-Membri għandhom jagħtu lura l-kopja tal-ittra li għandhom; jgħadduha lis-segretarja jew inkella jiġu miġbura mill-ushers.

THE CHAIRMAN:  Issa nassiguraw li l-ittri jkunu nġabru kollha. 

Inkomplu billi naraw liema huma dawk il-persuni li għandhom jitilgħu quddiem dan il-Kumitat.  

L-Onor. Gatt.

ONOR. AUSTIN GATT:  Issemmew diversi ismijiet, fosthom il-Gvernatur tal-Bank Ċentrali, iċ-chairman ta' l-MFSC, iċ-chairman tal-Mid-Med Bank u l-membri tan-negotiating team.  Jien xtaqt li l-ewwel niddefinixxu preċiżament x'se nagħmlu aħna; jien ma naħsibx li se nagħmlu investigazzjoni għax ma mhuwiex fit-termini ta' dan il-kumitat li jinvestiga.  Aħna se nagħmlu, kif għedt tajjeb ħafna int fil-bidunett, Sur Chairman, skrutinju tal-kuntratt.  Li xtaqt nitlob issa huwa li niddefinixxu xi jfisser "skrutinju" biex inkunu aktar preċiżi.  X'inhi l-idea tas-Sedja li jista’ jkun il-kontribut ta’ dawn il-persuni li ssemmew fl-iskrutinju se jsir minn dan il-Kumitat?

THE CHAIRMAN:  L-iskrutinju jrid ikun fuq id-deals kollha; għandna l-kuntratt u d-dokumenti li ġew imqiegħda fuq il-Mejda tal-Parlament u 'l quddiem irridu ngħidu x'dokumenti oħra għandhom jitqiegħdu.  Jien nifhem li kull Membru ta’ dan il-Kumitat għandu diversi mistoqsijiet x’jagħmel, u għal kull mistoqsija li kull Membru għandu dritt jagħmel, f'moħħu jkollu min hi l-iktar persuna idonea li tista' tirrispondi għalihom u li allura hija relatata direttament jew indirettament.  Għaldaqstant naħseb li wieħed għandu jiddeċiedi fuq dan.

ONOR. AUSTIN GATT:  Però naħseb li għadna ftit nebulużi dwar x'irridu preċiż.    Ejjew nieħdu lill-Gvernatur tal-Bank Ċentrali.  Lill-Gvernatur nistgħu nistaqsuh 100,000 domanda, però naqbel miegħek li l-iskrutinju huwa fuq id-dokumenti kollha li għandna quddiemna u li tpoġġew fuq il-Mejda tal-Kamra, mhux biss fuq l-agreement per se.  Però fil-kontest ta' li nafu diġà s'issa, għalfejn qed naħsbu li rridu lill-Gvernatur tal-Bank Ċentrali hawnhekk?  Noqogħdu attenti għax hawnhekk żgur li m'għandniex nitolbu għal nies biex jiġu jixhdu fuq opinjonijiet.  Allaħares jiġi kulħadd jgħidilna x’inhi l-opinjoni personali tiegħu!  Hawnhekk qegħdin ninvestigaw u nagħmlu skrutinju ta' fatti.

Jien ma naħsibx li għandna npoġġu lil xi ħadd li jiġi jitkellem hawn f'pożizzjoni fejn jikser il-konfidenzjalità li ġġib magħha, jew il-kariga tiegħu, jew il-pożizzjoni tiegħu.  Jiġifieri li wieħed jgħid li għandu bżonn lill-Gvernatur tal-Bank Ċentrali biex jara x'jista' jistaqsih ma naħsibx li huwa biżżejjed u rridu nkunu ċari aktar minn hekk, anke jekk irriduhom jippreparaw ruħhom biex jiġu quddiemna.  Lill-Gvernatur tal-Bank Ċentrali għalfejn irriduh?  Jien naħseb li rridu niddefinixxu dan mhux biss għaċ-ċarezza tagħna imma anke biex min se jkun mitlub jiġi hawnhekk jipprepara ruħu, jekk ikollu bżonn iġib xi dokumenti jġibhom, u jekk għandu bżonn ilesti xi ħaġa, ilestiha minn qabel.  

THE CHAIRMAN:  Il-mistoqsija tista' tagħmilha bil-maqlub:  Għalfejn m’għandniex ngħidu lill-Gvernatur tal-Bank Ċentrali jkun preżenti?  Jekk se nibdew niddefinixxu u nillimitaw l-iskop ta' l-investigazzjoni u allura nibdew ngħidu...  Jien qed nagħmilha ċara li ma jistax ikun li persuni li m'humiex direttament jew indirettament involuti...  Jekk se nillimitaw lill-Membri x'jistgħu jistaqsu jew le – lanqas nista' nagħmel hekk –  naħseb li nkunu qed nagħmlu oltraġġ lil dan il-Kumitat.  Irridu nistabbilixxu l-persuni li se ngħajtu u jekk inkunu nistgħu niffissaw dan, allura nkunu nistgħu ngħajtulhom minn qabel.  

ONOR. GEORGE HYZLER (Segretarju Parlamentari):  Huwa normali li meta inti ssejjaħ xhud ikollok idea għal xiex se ssejjaħlu.  L-iskop m'huwiex li qisna se niddeċiedu jekk intellgħux persuni skond il-kariga li jokkupaw, jiġifieri l-iskop m'huwiex li jitla' l-Gvernatur tal-Bank Ċentrali, imma għaliex il-Gvernatur tal-Bank Ċentrali - qed nużaw dan naturalment bħala eżempju - jista' jikkontribwixxi għal dan id-dibattitu.  Preżenti hawn il-Ministru Dalli, li kien involut direttament, li jista' jkun li jgħid li “dak” il-fatt jista' jikkonfermah hu stess u m'hemmx għalfejn titla’ t-tali persuna.  Jien ma nimmaġinax li l-iskop huwa li mmorru nistadu, jiġifieri m’aħniex se ntellgħuh xhud biex naraw x'jista' joħroġ minnu, nitfgħuha għal sieqha biex forsi nġibuha żewġ jew viċin il-likk.  Meta ttella' xhud – u fin-nuqqas ta' regoli oħra rridu bilfors noqorbu xi ftit lejn il-proċeduri li jintużaw fil-qrati – trid tkun taf għalxiex se ttellgħu u trid tindika għalxiex se ttellgħu.  Meta ngħid “tindika” ma jfissirx li tagħti lista tad-domandi, imma li tgħid li trid tistaqsih dwar “dan” l-aspett; x’tistaqsih imbagħad hija biċċa tiegħek.  Dan qegħdin ngħiduh – veru li forsi qegħdin naħlu dawn l-10 minuti niddiskutu l-proċedura – għax fil-prattika, jekk int tillimita jew tiffoka l-iskop tiegħek fil-prattika f'dawn is-sigħat ta' matul din il-ġimgħa, se niffrankaw ħafna ħin.  Voldieri jekk wieħed jiddetermina minn qabel fejn irid jasal dak li jkun superfluwu ma jistaqsihx imbagħad ma jkollux għalfejn itella’ lil dak ix-xhud.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Jien fil-fatt naħseb li dan huwa ftehim li għandu dimensjonijiet ħafna iktar wiesa' minn sempliċement dik ta' bejgħ u xiri; għandu dimensjonijiet li huma parti inerenti mill-kuntratt u mill-konvenju.  Jien, per eżempju, kont se nissuġġerixxi li mhux biss ikun hemm imsejħa ċ-chairman u d-diretturi tal-Mid-Med Bank, u l-Gvernatur tal-Bank Ċentrali u ta' l-MFSC, imma anke ċ-chairman ta' l-iStock Exchange u l-leaders tat-trade unions għax wara kollox għandna ittra hawnhekk indirizzata lejn it-trade unions bħala parti mid-dokumentazzjoni ta' quddiemna.  Allura x'inhu u x'għandu jkun il-qafas tal-mistoqsijiet jew ta' l-investigazzjonijiet tagħna, dejjem biex insibu informazzjoni, biex mhux nitolbu l-opinjonijiet ta' ħaddieħor?  Ċertament li l-kontenut ta' dan il-konvenju tal-kuntratt huwa marbut man-natura tan-negozju tiegħu u huwa marbut ukoll ma' l-aspetti regolatorji tiegħu, u l-aspetti regolatorji tiegħu huma xi ħaġa li dwarhom irridu nitolbu informazzjoni kemm min-naħa tal-Bank Ċentrali, li għandu funzjoni regolatorja fuq business bħal dan, kemm min-naħa ta' l-iStock Exchange, li huwa involut direttament by implication f'ċerti klawsoli tal-kuntratt, u wkoll f'dak li għandu x'jaqsam ma' l-MFSC li għandu aspett regolatorju ta' dimensjoni oħra fil-kuntratt.  F'dak li għandu x'jaqsam mal-leaders tat-trade unions, u hawn qiegħed nirriferi għall-General Workers’ Union (GWU) u għall-Malta Union of Bank Employees (MUBE), evidentement ix-xogħol tagħhom u l-input tagħhom fil-karti li għandna quddiemna joħorġu mill-ittri li għandna quddiemna.  Fil-fatt insejt insemmi union oħra; il-Union of Legal Graduates of Mid-Med Bank.  Mela min-naħa l-kontenut tal-kuntratt fih innifsu, it-tieni il-proċess li bih ġie ssettjat il-kuntratt u t-tielet l-impatt u r-relazzjoni bejn il-kontenut tal-kuntratt u l-proċess li bih ġie nnegozjat il-kuntratt mal-qafas regolatorju li huwa marbut ma' deal bħal dan.

THE CHAIRMAN:   L-Onor. Austin Gatt.

ONOR. AUSTIN GATT:  Jiddispjaċini, però ma nistax naqbel ma' l-interpretazzjoni li ta l-Kap ta' l-Oppożizzjoni tal-funzjoni ta' dan il-Kumitat.  Veru li dan huwa an ad hoc committee, però huwa veru wkoll li l-iStanding Orders jindikaw kif normalment jaħdem il-Public Accounts CommitteeI (PAC).  Minn dan kollu li għadu kemm qal il-Kap ta' l-Oppożizzjoni jidher li qisu għandu l-idea li hawnhekk qegħdin nagħmlu xi proċess simili għal dak li jsir fil-Kungress Amerikan meta jkunu qegħdin jinvestigaw xi att li jkun relatat jew mgħoddi minnu mill-Kamra tad-Deputati jew mis-Senat.  Hawnhekk safejn naf jien kollha qbilna, u fhimt li anke s-Sedja qalet hekk mill-bidu, li l-proċess li jrid isir huwa wieħed ta' skrutinju tal-kuntratt.  Safejn naf jien il-prassi ta' dan il-PAC s’issa dejjem kienet, għax dejjem hekk jitolbu l-iStanding Orders, li jekk inti għandek dokumenti quddiemek, teżaminahom, però ultimament qed teżamina d-deċiżjonijiet li ħa l-Gvern. Il-prassi tal-PAC dejjem kienet li d-deċiżjonijiet ultimi li jerfa' r-responsabilità politika tagħhom il-Ministru konċernat u l-gvern tal-ġurnata m'humiex diskutibbli għajr fis-sens li wieħed jitlob lill-Ministru jispjega x'immotivah biex ħadhom jew ma ħadhomx.  Mill-mod kif tkellem il-Kap ta' l-Oppożizzjoni, almenu kif fhimtu jien, qisu hawn xi idea li hawnhekk se nibdew nistaqsu lill-unions għalfejn qablu mat-“tali” ħaġa, jew għalfejn ftehmu man-naħa l-oħra biex ħarġu “dik” l-ittra.  Se nistaqsu lin-negotiating team x'intqal waqt id-diskussjonijiet, jew għalfejn ħadu ċerta pożizzjoni?  Jista' jkun li jien żbaljat, imma l-indikazzjoni li għandi s'issa hija li jista’ jkun li l-Attorney General jiġi mitlub jixhed quddiem dan il-Kumitat u jiġi mistoqsi x'pariri ta lill-Ministru, jew x'pożizzjonijiet legali ħa fuq il-kuntratt li nġab quddiemu.  Ma naħsibx li hija l-funzjoni ta' dan il-Kumitat li b'xi mod jew ieħor jissekonda dawn l-affarijiet kollha li setgħu ngħadu bi ksur kbir tas-sigriet professjonali u tad-dritt li kull advisor ta' ministru għandu għall-konfidenzjalità ta' l-opinjoni li ngħata l-Ministru.  Fl-aħħar mill-aħħar il-Ministru jerfa' r-responsabilità jekk aċċetta jew m'aċċettax dik l-opinjoni, jiġifieri kif naħseb li lkoll naqblu li fl-aħħar mill-aħħar huwa l-Ministru li jrid jerfa' din ir-responsabilità.  Għalhekk jien naraha anomala ħafna li naħsbu li quddiem dan il-Kumitat se nagħmlu xi proċess ta' investigazzjoni biex naraw il-pariri li ngħataw, jew il-pożizzjonijiet assunti wara ...  Jien ma nistax nifhem kif lill-unions se nsejħulhom hawn biex naraw il-pożizzjoni li ħadu u dan x'għandu jaqsam mad-dokumenti li għandna mqiegħda fuq il-Mejda tal-Kamra.  Jien nissuġġerixxi li x-xogħol ta' dan il-Kumitat ikun li jara dan il-kuntratt, jitlob l-ispjegazzjonijiet li għandu bżonn jitlob, speċjalment mingħand il-Ministru tal-Finanzi li fl-aħħar mill-aħħar refa' r-responsabilità li jissuġġerixxi dan il-kuntratt għall-approvazzjoni tal-Gvern, u nimxu minn hemmhekk.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, Sur President, filwaqt li napprezza l-punti li għadhom kemm tqanqlu, naħseb li issa qed inġebbdu wisq it-tifsira ta' responsabilità ministerjali.  Aħna ninsabu f'demokrazija u l-Ministru m'huwiex xi ħadd li jista' jaqbad u jiddeċiedi għal rasu, iżomm kollox sigriet, juża d-duttrina ta' l-executive privilege,  iressaqha quddiem il-Parlament u daqshekk.  Meta għandna kuntratt bħal dan, li jimplika fuq diversi dimensjonijiet li kien hemm żgur qbil u negozjati mar-regolaturi, maċ-chairman ta' l-iStock Exchange...  Jekk, per eżempju, kuntratt qiegħed jistabbilixxi li l-Gvern se jagħmel il-procurement ta' ċerti affarijiet mill-iStock Exchange, allura dik hija xi ħaġa li bħala informazzjoni trid tinġabar u tintqal mingħajr sens ta' ġudizzju.  Li qed ngħid jien hu li m'aħna qegħdin nużaw l-ebda mudelli, la Amerikani u lanqas Sovjetiċi, imma sempliċement qed ngħidu li fejn hemm linkage ta' informazzjoni bejn il-karti li għandna quddiemna u dak li qiegħed jiġi mistħarreġ hemm il-bżonn li jkollna d-dawl, u ma nistgħux naħsbu li l-Ministru biss jista' jagħtina d-dawl fuq dan kollu.  Jekk huwa l-Ministru biss li nnegozja u huwa l-Ministru biss li ddeċieda, allura qegħdin tassew f'sitwazzjoni fejn kollox jiġi mmexxi minn persuna waħda u m'hemm l-ebda riferenza, mhux ta' ġudizzju jew ta' pariri imma ta' proċedura.  Hija informazzjoni meħtieġa li nkunu nafu l-proċedura li ġiet segwita u l-implikazzjonijiet ta' dik l-istess proċedura.  Din hija parti mill-mod kif tfassal dan il-kuntratt.

THE CHAIRMAN:  Iktar kummenti?  L-Onor. Gatt.

ONOR. AUSTIN GATT:  Jien assolutament bl-ebda mod m'għedt li l-uniku bniedem li għandu jagħmel espożizzjoni quddiem dan il-Kumitat huwa l-Ministru tal-Finanzi.  Jien nifhem li jista' jkun hemm il-ħtieġa li jissejħu persuni oħra, imma almenu rrid nirreaġixxi għall-pożizzjoni li ttieħdet fil-kontest ta' l-ismijiet li ssemmew.  Jien nifhem li fost l-ismijiet li hemm, wieħed jista' jikkonsidra li jgħid:  Iva, din il-persuna tista' tixhed b'ċertu dawl fuq xi ħaġa li hija direttament relatata ma' dawn id-dokumenti li għandna hawnhekk, però r-realtà hi li ssemmew ħafna nies li jistgħu jagħtu r-reazzjoni tagħhom għall-agreement li m'għandhom x'jaqsmu xejn ma' l-iskrutinju li trid tagħmel il-Kamra.  Għalhekk jien naħseb li rridu nifhmu li hemm tliet kampi differenti fejn qed jiġi diskuss dan it-tip ta' kuntratt; għandek il-kamp pubbliku fejn kulħadd jagħti l-opinjoni tiegħu u jidhirlu kif irid, fuq liema bażi jrid u kulħadd huwa liberu li jgħid li jrid, hemm l-istadju tal-Parlament – li se naslu għalih il-ġimgħa d-dieħla – fejn isiru l-argumenti kollha tekniċi u politiċi li l-Membri jidhrilhom li għandhom jagħmlu u jinġibdu konklużjonijiet ġustifikati jew le, u hemm is-sehem tal-PAC, li mhux biss mill-iStanding Orders, però mill-prassi perennja, minn mindu bdejnieh, huwa sehem ben definit u mhuwiex sehem ta' investigazzjoni.  Safejn naf jien, meta dawn l-investigazzjonijiet kienu meħtieġa, dejjem ġew mogħtija lill-Awditur Ġenerali biex jagħmilhom għax kienu investigazzjonijiet ta' natura finanzjarja, li ma naħsibx li huwa l-każ hawnhekk.  Il-PAC dejjem kien forum ta' diskussjoni, f'iktar dettall milli tista' tkun il-Kamra, tad-deċiżjonijiet politiċi li jkunu ttieħdu.  U allura li tiġi tgħid hawnhekk li tista’ tgħajjat lil kwalunkwe persuna li b'xi mod tista' tixħet dawl fuq dan id-deal u tgħid li l-unions huma involuti wkoll, fl-opinjoni tiegħi tkun qed tiżnatura lill-Kumitat. Jekk inkomplu nagħmlu hekk, nibdew intellgħu lid-depożitanti biex naraw x'jidhrilhom huma wkoll!  Jien bl-ebda mod ma rrid nimpedixxi li jiġi hawnhekk xi ħadd li kellu x'jaqsam f'dan id-deal, sabiex jispjega b’mod tekniku fuq it-“tali” u t-“tali” ħaġa, imma Allaħares nitilqu biex minn dan il-pass niftħu u ngħidu li rridu nistaqsu x'kienet ir-reazzjoni taċ-chairman ta' l-MFSC.  Bir-rispett kollu lejn iċ-chairman ta' l-MFSC, dan jista' jgħid ir-reazzjoni tiegħu pubblikament, però m'hijiex il-funzjoni tal-Kumitat li jisimgħu.  Aħna hawnhekk qegħdin nipprovaw nistabbilixxu x'se jagħmel jew ma jagħmilx min jitla' jixhed.  Għall-iskop ta' dan il-Kumitat, l-opinjoni taċ-chairman ta' l-MFSC dwar kif se jagħmel impact dan l-agreement fuq ix-xogħol li tagħmel l-MFSC, filwaqt li hija ta' valur u wieħed għandu jieħu gost biha, naħseb li għandha tiġi espressa f'fora oħra mhux hawnhekk għax m'hijiex il-funzjoni ta' dan il-Kumitat li jisma' dawn l-opinjonijiet.  Dan biss li qed ngħid jien.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Naħseb li hija ħaġa ċara li t-task li għandna quddiemna hawnhekk ma joħroġx direttament mit-terms of reference issettjati għall-PAC, però siġà hemm preċedent għalih.  Meta, per eżempju, is-sena li għaddiet kien hemm suġġeriment li kuntratt li l-Gvern kien poġġa quddiem il-Parlament jiġi quddiem il-PAC, il-proċedura adottata mill-Oppożizzjoni ta' dak iż-żmien kienet li saret mozzjoni ad hoc.  Jidher ċar ukoll li din hija parti mill-proċedura parlamentari li qed insegwu, jiġifieri dan il-Kumitat qed jiġi mitlub biex qabel isir id-dibattitu quddiem il-Parlament jiġbor l-informazzjoni kollha meħtieġa.  Hemm qbil li m'aħniex qed nitolbu l-opinjoni ta' Ċikku jew ta' Peppu, imma li Ċikku jew Peppu jiġu mitlub jirrispondu domandi hawnhekk dwar informazzjoni relatata u rilevanti għal dan il-kuntratt, ċertament huwa mod kif aħna l-Membri Parlamentari nistgħu nkunu f'pożizzjoni li mix-xogħol tagħna nkunu kompletament informati.  Dan huwa parti mill-proċess parlamentari li bih qegħdin niġbru l-informazzjoni meħtieġa ħalli l-Parlament ikun jista' jiddibatti mbagħad mid-dibattitu parlamentari, ikun informat ukoll il-pubbliku.  In-nies li qed nissuġġerixxi jien, in oltre dawk li ssuġġerixxa ċ-chairman, huma nies li jistgħu jagħtuna informazzjoni meħtieġa għall-assessment ta' dan il-kuntratt, mhux biex nisimgħu l-opinjoni tagħhom dwar il-kuntratt, jew biex aħna nesprimu l-opinjoni tagħna fuq il-kuntratt, imma biex ikollna fatti li jwasslu lil ħaddieħor biex ikun jista' jasal għall-ġudizzju tiegħu.

THE CHAIRMAN:  L-Onor. Gatt.

ONOR. AUSTIN GATT:  L-ewwelnett naħseb li issa bdejna niddefinixxu kemm kemm aħjar milli konna qed nagħmlu qabel għax qed ngħidu li dan il-Kumitat żgur ma jinteressawhx opinjonijiet, imma se mai tinteressah informazzjoni; almenu dejjem pass pożittiv.  Tajjeb li forsi nikkoreġi ftit impressjoni oħra li jidher li m'aħniex naqblu għal kollox fuqha.

Is-suġġeriment li kien sar is-sena l-oħra biex il-kuntratt tal-Kottonera jiġi eżaminat mill-PAC kien suġġeriment li l-Kap ta' l-Oppożizzjoni, dakinhar prim ministru, ma qabilx miegħu, jiġifieri ma riedx li jiġi quddiem il-PAC.  Imma nsomma, is-suġġeriment kien li t-termini tal-kuntratt jiġu diskussi fil-fond fil-PAC kif ma jistgħux isiru fil-Parlament.  Jekk irridu nagħmlu dan, bil-qalb kollha, din hi d-definizzjoni.  Jekk irridu li d-diskussjoni tkun fuq it-termini tal-kuntratt, jiġifieri l-klawsoli, nistgħu nibdew issa u qed naqblu lkoll li hekk għandu jsir, anzi, jien naħseb li dak verament għandu jsir, jiġifieri aħna qegħdin in linea perfetta ma' dak li ġie suġġerit qabel.  L-ewwel għedt li almenu mxejna pass 'il quddiem bil-mod il-mod issa li qed nitolbu informazzjoni, però informazzjoni fuqhiex?  Għax li tgħidli li għandi bżonn informazzjoni fuq it-termini li hawn imniżżlin fil-kuntratt naqbel, però nispera li issa m’aħniex qegħdin nitkellmu fuq informazzjoni fejn nitolbu li jiġi xi ħadd min-negotiating team u nibdew nistaqsuh x'qallu l-ministru waqt li kienu qegħdin jinnegozjaw, jew inkella x'pożizzjoni ħadu ta' l-HSBC meta fil-bidu, jew x'pożizzjoni ħadu huma wara.  Ma naħsibx li għandna nitolbu dan għax li għandna quddiemna huwa l-kuntratt.  Meta l-ewwel l-Onor. Hyzler qal li wara kollox kulma qed ngħidu huwa li għandna nkunu ċari x'se nitolbuh lil dawn in-nies  għax l-oġġett tal-prova jrid ikun ċar...  Li qed insostnu aħna huwa li meta qed nitkellmu li se nitolbu informazzjoni lit-“tali”, irridu nitolbuh informazzjoni fuq il-pożizzjoni presa u mhux fuq il-pożizzjoni possibbli jew il-pożizzjoni li setgħet ġiet innegozjata jew pożizzjoni oħra diverġenti.  Jiġifieri jkun aħjar jekk niddefinixxu ftit iktar min huma preċiżament in-nies, għax jien ma naċċettax li tgħidli li nistgħu nsejħu lil kull persuna oħra li jidhrilna.  Jien ma nsib ebda problema li iktar 'il quddiem ikun hemm xi ħadd li b'kumbinazzjoni nkunu nsejnih u ndaħħluh, imma ma naħsibx li, kif ġieli għamel ċertu avukat il-qorti, biex jiddikjara x-xhieda li jrid jagħmel, maċ-ċitazzjoni jagħmel reġistru elettorali.  Għalhekk irridu nkunu ċari min huma x-xhieda u x'informazzjoni rridu mingħandhom; ma naħsibx li għandna nħalluha vaga imma għandna nitolbuhom informazzjoni.

THE CHAIRMAN:  Hemm iktar kummenti?  L-Onor. Cilia. 

ONOR. JOE CILIA:  Bir-rispett kollu jien naħseb li l-Onor. Gatt is jumping the gun; qed jistaqsina x'informazzjoni se nitolbu mingħand in-nies li għadna lanqas stabbilixxejna min se jkunu.  Jien naħseb, li kif anke bdejna niddiskutu, m'għandniex inkunu limitati għall-kuntratt.  L-Onor. Gatt stess qabel li d-diskussjoni għandha ssir ukoll fuq il-proċess leading għal dak il-kuntratt, permezz tad-dokumenti l-oħrajn li ġew imqiegħda fuq il-Mejda tal-Kamra.  Jien naħseb li biex dan il-Kumitat jiffunzjona, kif inhu l-ħsieb li għalih twaqqaf, irid jitħalla f'ċerta flessibilità.  Il-prattika normali tal-PAC, bħalma jafu l-Membri kollha, hija li meta nkunu qed niddiskutu, ikollna preżenti uffiċjali inkarigati mit-taqsimiet differenti għal dak li jista' jkun u għal dak li jinqala'.  Issa li l-PAC qiegħed iktar limitat u ristrett fin-numru ta' seduti u ħinijiet li għandu għad-dispożizzjoni tiegħu, ma naħsibx li se nibdew li malli tqum xi ħaġa li fuqha nkunu rridu informazzjoni, jew neħduha mingħand il-ministru partikolari, jew inkella rridu nistennew u naġġornaw għal xi seduta oħra biex insejħu lil xi persuna partikolari.  Naħseb li l-argument qed jiġġebbed.  M'huwiex il-ħsieb ta' dan il-Kumitat li noqogħdu nsejħu lid-depożitanti u ntawwlu għalxejn.  Aħna li rridu hija l-libertà li titlob kull demokrazija ħalli nkunu nistgħu naslu biex nistabilixxu l-informazzjoni biex kull Membru Parlamentari, la naslu quddiem il-Parlament, ikollu ċar quddiemu l-fatti u mhux l-opinjonijiet – din hija a fact finding mission  - ħalli jkun jista' jasal għall-ġudizzju tiegħu. 

THE CHAIRMAN:  L-Onor. Hyzler. 

ONOR. GEORGE HYZLER:  Illi jkun hemm lista ta' persuni identifikati li jkunu bħal speċi put on notice, hija ħaġa tajba u naħseb li anke għall-persuni stess tajjeb li mhux isibu xi tip ta' avviż jgħidilhom "Ejjew kwarta oħra għall-kumitat" mingħajr ma jkunu jafu.  Jiġifieri jien naqbel assolutament li fl-istadju inizjali tad-diskussjoni wieħed jidentifika l-lista tal-persuni li l-Kumitat jaħseb li jista' jkollu bżonn, kemm-il darba loġikament ikun identifika minn qabel l-oġġett tal-prova x'se jkun, però bl-ebda mod ħadd hawnhekk m'hu qed jorbot idejh, la li joqgħod għal dik il-lista u lanqas li ma jgħajjatx nies oħra, fis-sens li jista' jkun li lanqas inħossu l-bżonn li ntellgħu lin-nies li huma identifikati f’dik il-lista.  Jiġifieri aħna bl-ebda mod ma qegħdin norbtu jdejna li noqogħdu għal dik il-lista, għax fil-verità meta jsiru l-introduzzjonijiet, jiena nimmaġina li dak li jkun aċċettat bħala fatt ma jkollux għalfejn jiġi sostnut minn ħaddieħor.  Voldieri inti jkollok bżonn ittella' ċerti nies jekk kemm-il darba ma nkunux qed naqblu fuq fatti.  Per eżempju, jekk issir xi domanda lill-Ministru tal-Finanzi li jkun preżenti u dan jgħid li ġara “hekk”, m'għandekx għalfejn ittella' lil xi ħadd ieħor biex tikkonferma li “hekk” ġara, jekk inkunu qegħdin naqblu.  Voldieri l-argument tiegħi huwa li filwaqat li huwa tajjeb li l-lista tiġi identifikata biex il-persuni, anke għall-prudenza u għall-konvenjenza, ikunu put on notice, dan isir għal dak l-iskop biss għax ix-xhieda jitilgħu fin-nuqqas ta' ftehim minn qabel ta' diskussjoni strutturata.  Aħna għadna lanqas identifikajna b'liema mod se nistrutturaw id-diskussjoni, għax kif qal tajjeb il-Kap ta’ l-Oppożizzjoni, din hija issue li għandha dimensjonijiet differenti.  Aħna se niddiskutu l-prinċipju jekk il-gvern għandux jew m'għandux ibigħ ishma f'bank, jew jekk għandux jew m'għandux ibigħ il-maġġoranza ta' l-ishma f'bank?  Se niddiskutu l-prezzijiet tax-shares?  X'se niddiskutu eżattament?  Ix-xhieda kollha li qegħdin insemmu jistgħu jitfgħu dawl differenti fuq dawn l-aspetti, però ma naħsibx li f'dan l-istadju wieħed jista' jorbot idejh b'dan il-mod.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Naħseb li qed naqblu li m'għandniex norbtu jdejna b'dan il-mod.  Għandna nagħmlu lista miftuħa ta' nies li jistgħu jiġu kkuntattjati bl-idea dejjem li meta se jkun hemm mistoqsijiet lilhom, dawn mhux se jkunu fuq opinjoni, mhux se jkunu fuq fatti li diġà huma kkjarifikati...  U kkjarifikati b'ċertu mod ukoll għax jekk, per eżempju, "X" jgħidli li ġrat xi ħaġa “hekk”, wieħed eventwalment ikun irid janalizza kif ġrat l-istruttura tagħha.  Imma apparti minn hekk, jekk qed ngħidu li m'aħniex se nkunu qegħdin infittxu l-opinjonijiet imma l-fatti, qed naqblu.  Jekk qegħdin naqblu jew qegħdin ngħidu li rridu nkellmu lin-nies li b'xi mod jew ieħor għandhom x'jaqsmu mad-dimensjonijiet differenti tal-kuntratti u karti li għandna quddiemna...  Forsi għandna wkoll nagħmlu listing, biex nibdew, ta' x'inhuma l-karti li għandna quddiemna, għax jien qed neħodha li d-dokument intitolat “The Sale of Government's Shareholding in Mid-Med Bank to HSBC”, li tpoġġa fuq il-Mejda tal-Kamra, huwa parti integrali mill-pakkett li qegħdin niddiskutu f'dan il-memorandum.  Jekk qegħdin nitkellmu b'dan il-mod naħseb li nistgħu nipproċedu.

ONOR. GEORGE HYZLER:  Biex inkunu ċari, jekk inti tidentifika minn qabel fejn trid tasal, m'aħniex se noqogħdu nieħdu division, kif jippermettu r-regolamenti, kull darba li xi ħadd jissuġġerixxi li jitla' xhud, għax inkunu nafu eżattament fejn sejrin.  Jien ma nixtieqx li niġu f'sitwazzjoni fil-PAC fejn ix-xhieda jitilgħu jew ma jitilgħux bil-voti tal-Membri!  Allaħares naslu f'dawn il-ħmerijiet!  Voldieri jekk wieħed ikun jaf għalxiex se jitilgħu, fejn trid tasal bihom, inkunu ftehemna minn qabel, imbagħad min imissu jitla', jitla', u spiċċa.

ONOR. ALFRED SANT:  Li nistgħu nagħmlu huwa li nidentifikaw il-maximum ta' xhieda li nistgħu ntellgħu.

ONOR. GEORGE HYZLER:  M'hemmx għalfejn ikun hemm maximum.

ONOR. ALFRED SANT:  Diġà kellna oġġezzjoni għal suġġeriment tiegħi; il-leaders tat-trade unions.  Jien lil dawn għandi mistoqsijiet ta' fatt x'nistaqsihom eventwalment u li qed tgħid inti huwa li qabel jitilgħu nkunu ċari dwar x'se tkun il-line of investigation f'dak li għandu x'jaqsam ma' fatti u mhux ma' opinjonijiet.  Hekk qed ngħidu?

THE CHAIRMAN:  L-Onor. Hyzler.

ONOR. GEORGE HYZLER:  Jekk dak li tixtieq mingħandhom jista' jiġi nkwadrat f'din it-tip ta' investigazzjoni – jien stess qed naqa' fit-trappola li nuża l-kelma "investigazzjoni" –...  Irrid ngħid li l-PAC m'għandux storja twila ħafna, jiġifieri sa ċertu punt il-proċedura is being made up as we go along u anke d-deċiżjonijiet li jittieħdu ta' dan it-tip se jinfluwenzaw anke l-mod kif il-PAC jista' jimxi 'l quddiem.  Huwa tajjeb li aħna nkunu nafu anke x’constraints ta' żmien x'għandna.  Terminu ta' ġimgħa huwa twil, imma skond kif tħares lejh għax jekk se tipprova tottjeni riżultati li normalment tottjeni b'investigazzjoni, allura ovvjament huwa qasir imma jekk inti se tagħmel diskussjoni politika ta' ċerta serjetà huwa twil biżżejjed.  Jekk aħna se nispiċċaw qisna qegħdin nassumu r-roles ta' Kenneth Starr & Co., allura mbagħad, veru, m'għandniex il-ħin, għax ovvjament imbagħad se niftħu l-bibien għal kollox u jidħol kollox fuq kulħadd.

ONOR. ALFRED SANT:  Imma safejn naf jien din li qed nagħmlu m'hijiex xi diskussjoni politika.  Il-punt kien mill-bidu nett li ma jridx ikun hawn dibattitu politiku f'dan il-Kumitat imma investigazzjoni, jew għallinqas talba, għal informazzjoni fuq fatti.

ONOR. GEORGE HYZLER:  Tiċċara l-fatti biex toħloq konklużjonijiet politiċi.
ONOR. ALFRED SANT:  Imma l-politika mhux hawnhekk toħroġ.

ONOR. GEORGE HYZLER:  Biex toħroġ konklużjonijiet politiċi fl-extent ta' dan il-forum.

ONOR. ALFRED SANT:  Meta jmur quddiem il-Plenarja...

ONOR. GEORGE HYZLER:  Imma trid tiġbor dawk il-fatti biex twassal għal diskussjoni politika.

ONOR. ALFRED SANT:  Eżattament.

THE CHAIRMAN:  L-Onor. Gatt.

ONOR. AUSTIN GATT:  Hawnhekk qed niddefinixxu t-tnejn flimkien, pass wara pass, fejn irridu naslu.  Jien naħseb li dak li rridu nifhmu u ma ninsewx hu – forsi hawnhekk hija d-diverġenza li għad baqa' – li aħna għandna eżami ta' konvenji.  Quddiemna għandna konvenju flimkien mad-dokumenti l-oħra kollha li hemm miegħu, u fl-aħħar mill-aħħar aħna qed neżaminaw dan il-konvenju, xejn iktar u xejn inqas, jiġifieri l-parametri tal-ħidma kollha jridu jkunu dan il-konvenju.  Li naħseb li dan il-Kumitat m'għandux jaqa' fit-tentazzjoni li jagħmel huwa li jipprova minn dan il-konvenju jmur oltre u jara l-effetti ekonomiċi, finanzjarji u politiċi li tali konvenju jista' jkollu għax targumenta, per eżempju li dan il-konvenju jista' jiġi interpretat billi jagħti inqas job security lill-ħaddiema tal-Mid-Med Bank.  Din il-konklużjoni wieħed jista' jasal għaliha, imma hija opinjoni, u tista' ttella' hawnhekk lir-rappreżentanti tal-ħaddiema u toqgħod tistaqsihom jekk huma qiesux li se jiġri “hekk” u “hekk” u jekk għamlux “hekk” jew “hekk”, però bir-rispett kollu, dawk it-tip ta' domandi, għalkemm jistgħu jkunu informazzjoni fuq fatti, ma jreġux fuq il-konvenju.  Hawnhekk aħna m'aħniex qegħdin nassessjaw il-konsegwenzi tal-konvenju, imma qegħdin nassessjaw il-konvenju, u proprju l-eżempju li ġab il-Kap ta' l-Oppożizzjoni fuq xi xtaqna li jsir fil-każ tal-Kottonera, huwa applikabbli.  

Quddiemna għandna numru ta' klawsoli li jridu jiġu investigati, anzi jridu jiġu skrutinati, jiġifieri jien nifhem li fejn hemm "The contract rights shall be Lm2.90 per contract share" tistaqsi lill-Ministru tal-Finanzi kif wasal għaliha, jew kiif ma wasalx għal Lm4.10, jew kif ma wasalx għal Lm1.80, imma jekk il-Ministru tal-Finanzi, ikun qed jagħti mhux biss fatti...  Jien naħseb li lill-Ministru tal-Finanzi anke l-bażi ta' l-opinjonijiet tista' tistaqsih, u jekk ma jissodisfakx fuq il-fatti, nifhem li tgħid li trid ittella’ lil xi ħadd ieħor biex jgħidilna jekk hux veru li l-valur fuq l-istock exchange f’dak  il-perjodu kien ta’ Lm2, però li ġġib lil xi ħadd biex tistaqsih jekk kellux xi darba offerta li kellha tkun aktar, ma naħsibx li huwa rilevanti.  

Hawnhekk qisna qed nitkellmu bla ma jeżisti agreement, mentri l-pern ta' kollox hu li  l-fatti msemmija f'dan l-agreement sostnuti bid-deċiżjonijiet politiċi li ħa l-Ministru tal-Finanzi... U hawnhekk nagħmel ftit parentesi.  Aktar qabel semmejt il-konfidenzjalità ta' ċerti pariri li jkun ingħata l-Ministru tal-Finanzi u l-konfidenzjalità wkoll ta' ċerta informazzjoni li tista' teżisti.  Fil-Parlament diġà ntalbet ċerta informazzjoni li l-Ministru tal-Finanzi għaddiha b'mod konfidenzjali lill-Onor. George Vella, u hawnhekk jistgħu jinqalgħu pożizzjonijiet ta' ċerta konfidenzjalità li naħseb ma jkun tajjeb għal ħadd li joħorġu fil-pubbliku, speċjalment jekk ikunu commercially sensitive.  Din m'hijiex kwestjoni ta' executive privilege imma Allaħares niġu f'pożizzjoni fejn xi ħadd ikun ta parir lill-Ministru tal-Finanzi u l-Ministru tal-Finanzi jassumi r-responsabilità tiegħu, u jkun hemm min jaċċettah jew ma jaċċettahx.  Mhux billi ngħidu li l-Avukat Ġenerali għandna nistaqsuh dwar il-pariri legali li ta lill-Ministru tal-Finanzi għax naħseb li lanqas legalment ma nistgħu nagħmlu dan.  Jiġifieri rridu noqogħdu attenti xi ngħidu hawnhekk u lil min nippruvaw inġibu f'dawn il-pożizzjonijiet.  Jien naħseb li rridu nifhmu li hawnhekk qegħdin neżaminaw kuntratt speċifiku bi klawsoli speċifiċi li kollha jirriferu in parte għas-supporting documents li ġew imqiegħda fuq il-Mejda tal-Kamra – naqbel ma' l-Onor. Cilia u nista' nassigurah li l-ewwel wieħed li naqbel li dawn għandhom jiġu eżaminati wkoll - però huwa f'dawn il-parametri li qegħdin nitkellmu u mhux f'parametri ħafna iktar wiesa' ta' x'konsegwenzi politiċi, soċjali jew ekonomiċi jistgħu joħorġu minn dan il-kuntratt.  Naħseb li dak l-argument għandu jsir fil-Plenarja u mhux hawnhekk.

THE CHAIRMAN:  Iktar kummenti?  (Onor. Membri:  No)  Milli nista' nifhem qegħdin ngħidu li m’għandniex nillimitaw ruħna għall-konvenju, imma li dawn id-dokumenti kollha at this stage...  (Interruzzjonijiet)  Il-Kap ta' l-Oppożizzjoni.

ONOR. ALFRED SANT:  Sur President, nistgħu nispeċifikaw, anke bħala punt ta' proċedura, liema huma d-dokumenti li at this point il-Kumitat għandu quddiemu?  Jien qed neħodha li huma l-“Memorandum of the Sale of Government's Shareholding in Mid-Med Bank to HSBC”, il-Memorandum of Understanding made on the 14th of April, 1949”, l-ittra li l-Mid-Med Bank bagħtet lill-Ministru Dalli fl-14 ta’ April, u x-“Share Purchase Agreement, dated 14th April”.  Dawn huma d-dokumenti li għandna quddiemna at this point.

THE CHAIRMAN:  Naħseb naqblu li dawk huma d-dokumenti li ġew imqiegħda fuq il-Mejda tal-Kamra.
  
L-Onor. Austin Gatt. 

ONOR. AUSTIN GATT:  Fl-opinjoni tiegħi, il-memorandum li għamel il-Ministru Dalli fejn jagħti l-pożizzjonijiet politiċi, mhuwiex memorandum ta' fatti dwar għalfejn ħa d-deċiżjonijiet u kif mexa u ma mexiex.  Għalhekk, per se, dan huwa dokument li spjega l-background ta' fejn wasal hawnhekk, jiġifieri qua sustanza huma iktar pożizzjonijiet presi minnu għalfejn ħadhom u ma ħadhomx.  

L-ittri ta' l-agreement ta' l-unions, fl-opinjoni tiegħi, m'għandhomx x'jaqsmu ma' hawnhekk; dawn tpoġġew fuq il-Mejda tal-Kamra bħala punt ta' informazzjoni.  Jiġifieri filwaqt li indubbjament dan huwa wieħed mill-effetti ta' l-agreements, żgur li m'għandux x'jaqsam ma' l-iskrutinju li jrid jagħmel ta' l-agreements dan il-Kumitat.  Jiġifieri jien naħseb li dawk li verament għandhom jiġu diskussi huma x-Share Purchase Agreement, il-Memorandum of Understanding ta' l-14 ta' April u l-ittra tal-Mid-Med Bank lill-Ministru tal-Finanzi ta' l-14 ta' April.  

THE CHAIRMAN:  Il-Kap ta' l-Oppożizzjoni. 

ONOR. ALFRED SANT:  Mr Chairman, bir-rispett kollu, ma nistax naqbel, mhux mil-lat politiku imma mil-lat tekniku.  Il-Memorandum of the Sale of Government's Shareholding in Mid-Med Bank to HSBC fih turrun ta' fatti that beg for more information.  Waqt li l-ittri lill-unions li wkoll ġew imqiegħda fuq il-Mejda tal-Kamra fl-istess ġurnata jorbtu, bl-aktar mod ċar, mal-konvenju, f'dak li għandu x'jaqsam ma' warranties u f'dak li għandu x'jaqsam ma' kondizzjonijiet relatati...   Forsi I am jumping the gun meta qed nitkellem b'dan il-mod, imma hemm relazzjoni diretta ma' obbligi li joħorġu mill-konvenju f'dawn l-ittri, jiġifieri ma nistgħux ngħidu li dawn huma separati mill-konvenju.  Dawn huma parti mill-financial framework tal-konvenju, bħala stat ta' fatt mhux bħala argument politiku.

THE CHAIRMAN:  L-Onor. Austin Gatt. 

ONOR. AUSTIN GATT:  Dwar il-memorandum jien m'iniex qed ngħid li m’għandux jiġi diskuss, però qed ngħid li ma naħsibx li wieħed mid-dokumenti li jrid jiġi skrutinizzat.  Ovvjament, kulma hawn hawn ġew se jqum f'kull stadju u f'kull naħa imma mhux tant dokument li jrid jiġi diskuss bħala dokument.  Il-kontenut tiegħu, ovvjament, se jkun parti mid-diskussjoni.  Jien qed ngħid li dan huwa parti mid-diskussjoni li trid issir hawnhekk, però mhuwiex parti mid-dokument li jrid jiġi skrutinizzat għax fl-aħħar mill-aħħar, il-memorandum kulma hu huwa l-opinjonijiet tal-ministru.

Fuq l-ittri tal-unions, jien ma naqbel assolutament xejn mal-pożizzjoni tal-Kap ta' l-Oppożizzjoni għax l-agreements li saru mal-unions, saru wara li sar l-agreement ma' l-HSBC, jiġifieri din hija waħda mill-konsegwenzi. Jekk irridu nieħdu d-diskussjoni fuq il-livelli differenti nistgħu nsibu 100,000 konsegwenza oħra, jiġifieri nistgħu niddiskutu 100,000 ħaġa oħra, però dawn huma side agreements li saru wara bħala konsegwenza ta' share purchase agreement li sar.  Jien qed ngħid li m'għandhomx jiġu skrutinizzati minn dan il-Kumitat għax l-ewwel nett jikkonċernaw parti li lanqas tifforma parti mill-PAC u l-unions m'humiex soġġetti għall-iskrutinju tagħna.  L-effett fuq il-ħaddiema ta’ l-azzjoni li ħa l-Gvern li qed jorbot ruħu li jbigħ ix-shares lill-HSBC, hija soġġetta għall-iskrutinju, però nispera li qed naqblu li l-aġir ta' l-unions m'huwiex soġġett għall-iskrutinju ta' dan il-Kumitat.  Allura jekk naqblu li l-aġir ta' l-unions, jagħmlu x'jagħmlu, m'huwiex soġġett għall-iskrutinju ta' dan il-Kumitat, ma nistax nifhem kif għal agreement li daħlu fih il-unions aħna nistgħu ngħaddu xi tip ta' ġudizzju jew nikkummentaw fuqu f'dan il-Kumitat.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Naqbel li l-aġir ta' l-unions m'huwiex soġġett għall-iskrutinju ta' dan il-Kumitat, imma aħna qegħdin nitkellmu dwar ir-rilevanza tad-dokumenti li għandhom x'jaqsmu ma' l-ittra li ntbagħtet mill-Onor. Dalli lir-rappreżentanti ta' l-unions u r-rilevanza tagħhom għax-xogħol ta' skrutinju li qed nagħmlu aħna bħala Kumitat.  Nirritjeni – u din hija xi ħaġa li se toħroġ bħala parti mill-investigazzjonijiet mill-iskrutinju ta' dan il-Kumitat – li hemm rabta wkoll mal-public purse bejn dawn l-ittri u l-konvenju li għandna quddiemna.  Hemm pariri legali li jgħidu li l-implimentazzjoni ta' dan il-ftehim, ċioè l-ittri li ntbagħtu lill-unions u li huma marbuta mal-konvenju li għandna quddiemna jfissru mpenji finanzjarji tal-gvern.  Huwa għal dik id-dimensjoni li dawn l-ittri huma parti mid-dokumentazzjoni li għandna quddiemna u soġġetti għall-iskrutinju tagħna; bħala mod kif niddeterminaw il-fatti dwar l-obbligi li huma assunti taħt il-konvenju ta' dan il-ftehim min-naħa tal-Gvern.  Issa din m'hijiex xi ħaġa li qed niskrutinizzaw l-aġir tal-unions fuqha.  Bħala stat ta' fatt se nkunu qegħdin naraw jekk hux veru teżisti din ir-rabta in terms tal-kuntratti li għandna quddiemna.  Din hija analisi ta' fatti u m'għandhiex taqsam ma' ġudizzji.  

THE CHAIRMAN:  L-Onor. Gatt.

ONOR. AUSTIN GATT:  Jien nieħu gost li l-Kap ta' l-Oppożizzjoni jaqbel miegħi li dan il-Kumitat ma jistax jagħmel skrutinju ta' l-aġir tal-unions, però jekk naqblu fuq din, allura naħseb huwa inevitabbli li ngħidu li l-ittri per se, jekk jitkellmu fuq arranġamenti dwar il-ħaddiema fil-Mid-Med Bank, arranġamenti li huma parteċipi l-Gvern, il-unions u l-Mid-Med Bank, ma jistgħux jiġu skrutinizzati għax hija konsegwenza loġika.  Jekk il-Kap ta' l-Oppożizzjoni qed ipoġġi l-argument bħala wieħed mil-konsegwenzi tax-share purchase agreement li sar li l-Gvern assuma obbligi finanzjarji, allura hemmhekk naqbel miegħu li dan il-Kumitat għandu jinvestiga din l-allegazzjoni, però din l-allegazzjoni m'hijiex abbażi ta' dawn it-tliet ittri.  Jiġifieri jien m'għandi l-ebda problema li bħala kumitat ninvestigaw, jekk jeżistu, xi obbligi ġodda li l-Gvern assuma bħala konsegwenza tax-share purchase agreement, però ma naħsibx li dawn għandhom x'jaqsmu mat-tliet ittri per se.  

THE CHAIRMAN:  Nista' nagħmel kumment f'dan l-istadju imbagħad inkomplu d-diskussjoni.  L-ewwel nett tajjeb li nżommu quddiem għajnejna li dan il-Kumitat għandu materja li ġiet referita lilu miż-żewġ naħat tal-Kamra.  It-tieni, dik il-materja ġiet supported b'dokumenti li ġew imqiegħda fuq il-Mejda tal-Kamra u allura naħseb li dawn id-dokumenti kollha li għandna hawnhekk huma soġġetti għall-iskrutinju.  Il-materja kollha li ġiet quddiem il-PAC, minnha nnifisha qed tolqot assi tal-Gvern u tinvolvi l-fisku pubbliku u għalhekk taqa' taħt il-parametri ta' dan il-Kumitat.  Personalment naħseb li jekk dan il-Kumitat se joqgħod jinħela kif se jillimita l-iskrutinju tiegħu, inkunu qed nagħmlu disservice lill-iżvilupp ta' dan il-Kumitat futur.  Filwaqt li naqbel li għandna nidentifikaw il-persuni li għandna ntellgħu mingħajr ma nintrabtu b'limitazzjoni, jekk se noqogħdu... Nissuġġerixxi li ma nintilfux fuq x'se nillimitaw, imma ejjew  infittxu li nagħmlu dik l-inquiry li talbitna l-Kamra fuq id-dokumenti kif intavolati fil-Parlament.

ONOR. AUSTIN GATT:  Mr Chairman, il-problema hija li aħna ġejna mitluba nagħmlu dan l-iskrutinju mingħajr ma ngħatajna terms of reference ċari dwar xi rridu nagħmlu, u allura qegħdin nipprovaw niżviluppaw aħna t-terms of reference.  Kieku l-Kamra lilna qaltilna:  Agħmlu “hekk” u isimgħu lil “dawn” in-nies, konna nkunu solvejna l-problema kollha, imma sfortunatament il-Kamra qaltilna li għandna ad hoc committee, li lanqas l-iStanding Orders ma jirregolamentaw preċiżament, u allura ma nafux xi rridu nagħmlu preċiż.  Din hi l-problema tagħna u għalhekk qegħdin nagħmlu dan kollu.  Kif qal l-Onor. Hyzler fil-bidu, jien nixtieq li ladarba nibdew – u nisperaw li nibdew malajr u mhux nibqgħu nitkellmu fuq il-proċedura – nibqgħu mexjin u mhux jitla' xi ħadd u neħlu hemmhekk u nagħmlu argument sħiħ ta' siegħa jekk għandniex nisimgħuh jew jekk it-tali domanda għandhiex issir jew le.  Dan li rridu nevitaw.  Issa sfortunatament biex tevita din, trid tagħmel il-parametri kemm jista' jkun ċar għax naħseb lanqas se nagħmluhom ċari għall-aħħar.

THE CHAIRMAN:  Iktar kummenti?  Il-Kap ta' l-Oppożizzjoni.  

ONOR. ALFRED SANT:  Naħseb li nistgħu nipproċedu biex naraw il-lista ta' nies li se jissejħu, kif kien qed jissuġġerixxi l-Onor. Hyzler.

ONOR. GEORGE HYZLER:  Is-suġġeriment tiegħi kien il-kontra.  Jien għedt li għandna nidentifikaw l-oġġett tal-provi, imbagħad niffittjaw l-lista f'dak l-oġġett.  Jiġifieri jekk aħna naqblu fuq l-oġġett tal-prova allura ovvjament nistgħu naqblu jew ma naqblux fuq il-lista, però probabbilment tiffaċilita l-proċess għax naħseb imbagħad issegwi li taqbel fuq il-persuni.  Loġikament naħseb li l-ewwel trid tidentifika fejn trid tasal.  Jekk tiddeċiedi x'se tiddiskuti, allura mbagħad in-nies jiffittjaw f'dik id-diskussjoni u mhux bil-kontra.  Biex anke nikkwotaw eżempju tal-qorti, meta avukat ma jkunx jaf fejn irid jasal, jaqbad u jitfa' x-xhieda kollha immaġinabbli.  Darba kellna każ fejn avukat mal-lista tax-xhieda tal-kawża poġġa r-reġistru elettorali kollu.  Ovvjament ikun għamilha biex jaħli l-ħin, biex idejjaq lill-imħallef jew inkella, skond kif jgħid hu, biex ħadd ma jgħidlu li nesa lil xi ħadd.  Jiġifieri iktar kemm ma tkunx taf fejn trid tasal, iktar tispara tolqot fejn tolqot.  Jien li qed nissuġġerixxi huwa li għandna niffokaw fejn irridu naslu mbagħad in-nies jiffittjaw f'dik id-diskussjoni.  Hawn Malta n-numru ta' nies huwa limitat ħafna, jiġifieri nistgħu nagħmlu lista u mhux se tvarja ħafna għax naħseb li l-istess għaxra min-nies għandna f'moħħna kollha kemm aħna, imma ejjew inkunu ċari fejn se twassalna u fejn se teħodna din id-diskussjoni.  Attwalment x'se niddiskutu aħna?  Jien stess għadni m’iniex ċar dwar dan u lanqas naf x’se nagħmlu wara li nkunu għamilna din il-lista.  Se jitkellem il-Ministru tal-Finanzi?  Se jitkellem il-Kap ta' l-Oppożizzjoni?  Min se jitkellem?  Fejn se naslu?  Minn fejn se nibdew?  Għax imbagħad jekk int tgħid lill-Ministru tal-Finanzi li mhux veru li kkonsulta lill-unions u hu jgħidlek li veru li ma kkonsultahomx, għandek għalfejn ittella' lill-unions biex jgħidulek li veru?   Ma naħsibx li għandek għalfejn ittella' lil xi ħadd biex jikkonferma dak li diġà jkun hawn qbil fuqu.  Ma nafx jekk l-argument huwiex ċar biżżejjed, però loġikament irridu naslu għall-oġġett tal-prova, naraw fejn trid tmur bid-diskussjoni u mbagħad niffittjaw in-nies.
ONOR. ALFRED SANT:  Aħna mhux provi qed infittxu, imma qed infittxu fatti li huma rilevanti għall-każ li għandna li għandhom x'jaqsmu direttament mal-kuntratt, mal-qafas tal-kuntratt u mal-funzjoni regolatorja.  Aħna allura qed naqblu li m'aħniex qed nistaqsu għall-ġudizzji ta' “dak” jew ta' “l-ieħor” u ċertament li l-lista li ssemmiet m'hijiex lista li hija tar-reġistru elettorali.  Ma bgħatniex għall-caretakers tal-Barrakka Gardens, per eżempju imma bgħatna għal nies li għandhom x'jaqsmu mal-kontenut tal-kuntratt u mal-qafas regolatorju tal-kuntratt.  Inti qed tgħid li meta ninkluduhom għandna nkunu nafu għal xiex se nagħmlu hekk.  Filwaqt li naqbel li qabel ma tidħol kull persuna għandna ngħidu x'se tkun roughly il-line tal-mistoqsijiet, ma nistgħux ngħidu minn issa kull wieħed x'se jkun il-kamp tiegħu, inkella nispiċċaw nafu diġà li qed nipprovaw, jew ma nipprovawx xi ħaġa.   Aħna hawnhekk, mhux bħall-Qorti, fis-sens li m'aħniex qegħdin biex insibu jekk xi ħadd huwiex ħati jew le, imma qegħdin infittxu fatti, u l-fatti huma fatti li ma tistax tiddeterminahom minn issa sa fejn tista' tasal bihom.  Għalhekk ċertament ma naqbilx li ngħidu x’se jkunu l-mistoqsijiet li se nagħmlu lil kull individwu.  L-unika ħaġa li nistgħu naqblu dwarha minn issa fuqha hija li ċertament m'aħniex se nistaqsu x'inhi l-opinjoni tagħhom fuq il-ħaġa għax dik hija irrilevanti għax-xogħol tagħna, imma niddeterminaw x'inhu l-kamp tagħhom, li huwa l-kamp relatat mal-mistoqsijiet tagħna u ma' l-interess tagħna, u l-interess tagħna hu li nġibu l-fatti u mhux li ngħidu li hu ħati jew mhux ħati.  

ONOR. GEORGE HYZLER:  Jekk il-Kap ta' l-Oppożizzjoni qed jissuġġerixxi lista u ma' kull isem jgħid x'jixtieq mingħandu, fis-sens ta’ fejn irid jasal b'dik il-linja,  naħseb li ma għandux ikollna diffikultà.

ONOR. ALFRED SANT:  Bir-rispett kollu, ma nistgħux ngħidu a priori dik il-ħaġa għax kif għedt int, għadna lanqas biss stabbilixxejna x'se jkun l-ewwel pass tagħna meta nitkellmu fuq il-fatti, mhux meta nitkellmu fuq kif se naħdmu.  Malli nkunu ħadna l-ewwel żewġ jew tliet passi, dawn in-nies li huma rilevanti għall-materja li għandna quddiemna...  (Interruzzjonijiet)  Issa jekk ma taqbilx...  Jien naħseb li kollha huma rilevanti għal dak li għandna quddiemna.  Meta mbagħad naslu  għat-tielet, ir-raba' jew il-ħames pass fejn nibdew insejħulhom, imbagħad wieħed jista' jikkontempla u jgħid lil lil “din” il-persuna li hija rilevanti se jkollna dan il-qafas li jinteressana, dejjem mil-lat ta' fatti.  Nistgħu wkoll naslu għall-konklużjoni, filwaqt li nkunu mexjin 'il quddiem, li ngħidu li “dawn” il-persuni fil-bidu ħsibna li se jkunu ta' interess għax-xogħol tagħna, m'humiex daqstant ta' interess, għax kif għedt int, ikunu diġà ħarġu l-fatti.  Imma ma nistgħux nintrabtu minn issa li ngħidu l-lista kollha min hi u kull wieħed minnhom eżattament x'se jkunu l-mistoqsijiet!  Kif jista' jkun!

ONOR. GEORGE HYZLER:  Naturalment aħna għandna l-vantaġġ li ma jkollniex għalfejn nintrabtu mija fil-mija; jien m’iniex qed nissuġġerixxi li nintrabtu mija fil-mija  imma li nagħtu struttura lid-diskussjoni. Voldieri jekk aħna se naqsmu d-diskussjoni f'sections u ngħidu li l-ewwel se niddiskutu “dan” l-aspett ta' l-agreement u għal “dan” l-iskop se jkollna bżonn ta' dawn in-nies, naħseb li nistgħu naqblu.

ONOR. ALFRED SANT:  Imma ma nistgħux naħdmu mod ieħor?  Ikollna lista kif qed nitkellmu dwarha – ma jfissirx li se nsejħulhom illejla – u nkunu nafu roughly x'inhu l-kontest li fihom qed naħsbu f'dawn il-persuni.  Imbagħad wara li nkunu qbilna fuq dawn in-nies, li jistgħu jiżdiedu jew jonqsu fiż-żmien li ġej bi qbil, immorru għall-pass l-ieħor ta' kif se nimxu 'l quddiem fl-istrutturar tal-mistoqsijiet u ta' l-informazzjoni mitluba.  

ONOR. GEORGE HYZLER:  Jien is-suġġeriment għamiltu bil-fini li qabel ma jissejjaħ kull xhud ma noqogħdux nagħmlu dibattitu kull darba dwar ir-rilevanza tiegħu, eċċ.  Veru li forsi min qed jismagħna jgħid li qed jaħlu l-ħin jiddiskutu l-proċedura, però ħafna drabi, ladarba l-proċedura tkun stabbilita, tissimplifikalek il-ħajja u tagħmel l-affarijiet iktar ċari.  Jekk intom tixtiequ li kull darba li jitla' xhud noqogħdu niddiskutu minn qabel hux se jkun rilevanti jew le, jew jekk għandniex bżonnu jew m'għandniex bżonnu, allura...

THE CHAIRMAN:  Ħalli nagħmel suġġeriment forsi nirreġistraw progress.  Nistgħu nsemmu nibdew billi nsemmu l-persuni u naraw jekk naqblux li għandhom ikunu mgħajta?   Jekk imbagħad għandna xi nies...

ONOR. GEORGE HYZLER:  Tista' tgħid lill-caretaker tal-Barrakka Gardens, ma tagħmilx differenza.  Jekk il-caretaker tal-Barrakka Gardens kumbinazzjoni kien preżenti għal xi laqgħa sigrieta li saret bejn il-Ministru tal-Finanzi u ċ-chairman tal-Mid-Med Bank...  Jista’ jkun, jien naf!   Imma trid issir allegazzjoni f'dan is-sens biex ngħidlek li għandek raġun ittella’ lill-caretaker tal-Barrakka Gardens!  Meta qed ngħidilkom biex ma tintrabtux, naf x'qed ngħid għax naf x'jiġri f'dawn it-tip ta' ċirkostanzi.

THE CHAIRMAN:  Aħna qed naqblu li ma nintrabtux.  Aħna l-ewwel pass kien li nidentifikaw numru ta' nies li l-Kumitat jaqbel li għandhom jitilgħu għax huma rilevanti għad-diskussjoni – uħud minnhom, fl-opinjoni tiegħi huma ovvji – imbagħad jekk ikun hemm persuni oħrajn li wieħed ma jaqbilx li jitilgħu, ikun jista' jiddiskuti l-oġġettiv.  Dan huwa s-suġġeriment tiegħi at this stage.  Jekk fhimt sew l-andament tad-diskussjoni,  id-dokumenti li ġew elenkati u li ġew tabled fuq il-Mejda tal-Kamra, huma kollha suġġett għall-iskrutinju ta' dan il-Kumitat.  (Interruzzjonijiet)  Le, il-konvenju flimkien mas-supporting documents.   Dawn huma d-dokumenti kollha li ġew imqiegħda fuq il-Mejda tal-Kamra.  

ONOR. GEORGE HYZLER:   Is-supporting documents huma supporting documents, m'humiex l-oġġett ta' l-iskrutinju.  L-oġġett ta' l-iskrutinju huwa l-konvenju.  L-affarijiet l-oħra m'humiex irrilevanti għax kieku kienu rrilevanti l-Ministru tal-Finanzi ma kienx ipoġġihom fuq il-Mejda tal-Kamra, però meta inti tpoġġi supporting document, mhux neċessarjament iwassal loġikament għall-konklużjoni li f'daqqa waħda sar l-oġġett ta' l-iskrutinju.   Issa jekk f'din il-laqgħa li saret bejn l-union u l-bank, il-Ministru tal-Finanzi għamilha ta' go between, allura f'daqqa waħda dak l-aġir tiegħu f'dik il-laqgħa se jiġi skrutinizzat ukoll?   Ma naħsibx li hu se jiddejjaq għax naħseb li għalih din hija ħaġa li ma tantx...

THE CHAIRMAN:  Dwar dan, jiġifieri fejn ikun hemm impeachment min-naħa ta' l-aġir fuq il-fondi pubbliċi, diġà qbilna.  Naħseb li ġie definit qabel m'għamilna dan l-intervent jekk dawn id-dokumenti, il-konvenju plus id-dokumenti li ġew ippreżentati minnu, u wieħed minnhom huwa l-memorandum li wassal għal dak il-konvenju, għandux ikun għad-diskussjoni u l-iskrutinju ta' dan il-Kumitat.  Naħseb li issa d-diskussjoni ġiet eżawrita fuq ċerti materji u aħjar ngħaddu biex nibdew nagħmlu ftit progress.

ONOR. AUSTIN GATT:  Biex inkunu ċari, meta għedt li l-memorandum mhuwiex is-suġġett ta' l-iskrutinju rrid inkun ċar li bl-ebda mod ma ridt infisser li m'għandux jiġi diskuss il-kontenut kollu tal-memorandum, imma per se l-iskrutinju joħroġ mix-share purchase agreement.  Issa ovvjament il-memorandum huwa kulma hemm fix-share purchase agreement, jiġifieri jekk irridu ngħidu li l-memorandum se narawh ukoll, m'għandi l-ebda problema ta' xejn biex jiġi inkluż.  L-unika ħaġa li se nibqa' ninsisti fuqha – u naħseb li qbilna fuqha wkoll – hija li l-aġir tal-unions m'għandux jidħol fiha u għandna nidħlu biss fuq l-aspett ta' employer/employee relationship jekk hemm xi aggravju ġdid mil-lat finanzjarju fuq il-gvern.  Jiġifieri minn dan il-lat naħseb li nistgħu nirreġistraw li qegħdin naqblu.  

Ħalli niġu issa għall-kwestjoni tan-nies.  Jekk nista' nagħmel suġġeriment...

THE CHAIRMAN:  Ħalli nimxu pass pass.  Mela, qegħdin naqblu li dawn id-dokumenti, flimkien mal-konvenju, għandhom jiġu skrutinizzati minn dan il-Kumitat, bil-kwalifika li dak li huwa aġir ta' l-unions, jiġi skrutinizzat sakemm jimpinġi fuq il-fondi pubbliċi.

ONOR. AUSTIN GATT:  Mr Chairman, forsi nista' nissuġġerixxi alternattiva; l-istess ħaġa però bi kliem ftit differenti.  L-erba' dokumenti, jiġifieri x-share purchase agreement, il-memorandum of understanding, u l-memorandum li għamel il-Ministru tal-Finanzi m'hemmx diffikultà dwarhom.  In kwantu għal dawk l-ittri li jirriferu għall-agreement li sar mill-unions, jiena kont nissuġġerixxi li l-iskrutinju f'dak li għandu x'jaqsam mal-impjegati, għandu jkun limitat għall-aggravji li jista' jkun hemm fuq il-finanzi tal-pajjiż, mingħajr ma nsemmu l-unions.  Jien nixtieq nevita li xi ħadd li m'huwiex taħt l-iskrutinju tagħna nsemmuh bħala parti mill-iskrutinju, jiġifieri aħjar torbotha iktar mal-konsegwenza tax-share purchase agreement fuq il-finanzi tal-pajjiż f'dak li għandu x'jaqsam ma' employer relations u ħalliha b'dak il-mod.

THE CHAIRMAN:  Aktar kummenti?  Il-Kap ta' l-Oppożizzjoni.

ONOR. ALFRED SANT:  Dak li għandu x'jaqsam ma' l-iskrutinju vis-a-vis l-impjegati, għandu x'jaqsam mal-fisku pubbliku u public policy.  Public policy hija xi ħaġa li tgħaqqad lill-Parlament.  

ONOR. AUSTIN GATT:  Naqblu.

THE CHAIRMAN:  Mela fuq dak li huwa l-materja ta' dan l-iskrutinju hawn qbil li jsir bil-mod li ġie ssuġġerit, u allura issa nistgħu mmorru għall-persuni li għandhom jingħajtu biex jgħinu lil dan il-Kumitat f'dan l-iskrutinju.  Nibda nsemmi xi individwi u naraw jekk naqblux fuqhom jew tissuġġerixxu intom, il-Membri tal-Kumitat?  

L-Onor. Hyzler.

ONOR. GEORGE HYZLER:  Għal kull isem li se jissemma jien ovvjament se nagħmel d-domanda għalfejn, voldieri biex ma nisparawx l-ismijiet sempliċement biex naraw x'għandhom xi jgħidu, għax ladarba ntrabatna bil-ħin sa meta nispiċċaw dan l-eżerċizzju ma rridux immorru fishing expeditions fejn ma tkunx taf intix qed tistad għall-kaħli jew għal-lampuki.  

THE CHAIRMAN:  Però naħseb li qed jiġi miftiehem ukoll li l-għalxiex m'hijiex intiża biex tillimita, għax fl-opinjoni tiegħi jista' jkun il-fatt li ma' l-andament tad-diskussjoni wkoll l-oġġettiv u l-għalxiex jiġi iktar spjegat u allura dik il-persuna ċertament trid tkun mgħajta.   Hawn kummenti dwar dan?  Il-Kap ta' l-Oppożizzjoni.

ONOR. ALFRED SANT:  Dejjem bir-riżerva li kwalunkwe kumment li jsir ma jridx ikun limitattiv, fis-sens li qed infittxu informazzjoni u m’aħniex qed nistaqsu jekk hux ħati jew mhux ħati, bħalma jiġri fil-qorti; sempliċement qed infittxu, nitolbu u nistħarrġu informazzjoni u jista' jkun hemm żvilupp ta' l-affarijiet li jistgħu jiġu mistoqsija.  Ċertament jien naraha limitattiva jekk xi ħadd jistenna li minn issa nkunu nistgħu nagħtu applikazzjoni ta' minn fejn se tiġi l-informazzjoni minn issa bl-iktar mod strett.

THE CHAIRMAN:  L-Onor. Gatt.

ONOR. AUSTIN GATT:  Jien nifhem xi jrid jgħid il-Kap ta' l-Oppożizzjoni, però nispera li qed jifhem ukoll x'qed tgħid din in-naħa, fis-sens li la jkun fair fuqna bħala Kumitat, u wisq inqas fuq min jiġi quddiemna, li nagħtu l-impressjoni li se nagħmlu xi fishing expedition.  Dawn id-dokumenti issa ilhom pubbliċi biżżejjed.  Meta l-Kap ta' l-Oppożizzjoni għamel il-mozzjoni fil-Parlament biex il-każ jiġi riferut lill-PAC, naħseb li kien ċar f'moħħu xi jrid joħroġ mill-PAC, jiġifieri jekk dak iż-żmien kellu f'moħħu – kif nemmen li kellu f'moħħu – lista ta' persuni li xtaq jgħajjat, naħseb li kellu f'moħħu wkoll x'se jistaqsihom u x'informazzjoni jrid mingħandhom.  Jien l-ewwel wieħed li ngħid li żgur li f'dan l-istadju m'iniex se nillimitalu l-possibilità li jagħmel id-domandi, assolutament ma rridx nagħmel hekk, però ċert li l-Kap ta' l-Oppożizzjoni ilu jaf sew mhux biss in-nies li jixtieq li jitilgħu f'dan il-Kumitat, imma anke x'se jistaqsi lil dawk in-nies.  Kulma qed titlob din in-naħa hija li għandna nkunu ċari minn issa li jekk se nsemmu lil Tizju, se ngħidu li għandna bżonnu għax mix-share purchase agreement, jew mid-dokumenti li qbilna li huma soġġetti għall-iskrutinju ta' dan il-Kumitat, jidher li hawn “dawn” l-affarijiet li għandhom x'jaqsmu miegħu u aħna nixtiequ nistaqsuh fuq “dawn” l-affarijiet.  Dan hu kulma qed ngħidu, m'aħniex qed nitolbu nkunu nafu x'inhuma d-domandi.  Naħseb li mhuwiex fair, la fuq dan il-Kumitat u wisq inqas fuq min se jiġi quddiemna, li l-Kap ta' l-Oppożizzjoni diġà għandu f'moħħu xi jrid jistaqsi u ma jridx jiżvela dan lil dan il-Kumitat.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, hawnhekk m'aħniex qegħdin nilagħbu cat and mouse!

ONOR. AUSTIN GATT:  Dak l-aqwa!

THE CHAIRMAN:  Mela ġaladarba qegħdin naqblu li m'għandux ikun hemm limitazzjoni fuq min jiġi msejjaħ, u li xogħol dan il-Kumitat m'huwiex li jagħmel ġudizzju imma li jiġbor il-fatti u anke l-implikazzjonijiet tad-dokumenti li għandna quddiemna, nistgħu nibdew nidentifikaw il-persuni li rridu ngħajtu?  Naħseb li rridu nibdew nidentifikaw il-persuni u għaldaqstant nistieden lill-Membri jgħidu lil min jixtiequ li jittella' quddiem dan il-Kumitat ħalli jkunu nformati.
Il-Kap ta' l-Oppożizzjoni.

ONOR. ALFRED SANT:  Evidentement il-membri kollha li kellhom x'jaqsmu man-negotiating team.  Kif aħna informati pubblikament, apparti mill-Ministru Dalli kien hemm is-Sur Joe Portelli, l-Avukat tar-Repubblika, is-Sur Marin Hili u s-Sur Joe Tabone.

ONOR. AUSTIN GATT:  Nista' nistaqsi x'inhi l-intenzjoni li wieħed jistabilixxi fatti bejn dawn in-nies?

ONOR. ALFRED SANT:  Iva, mela le!  Waħda mill-affarijiet li rridu nistħarrġu hija eżattament il-proċess li bih wasalna għal dan il-kuntratt u ċertament huwa importanti li l-memorandum jitkellem dwar il-proċess li bih sar u tajjeb li jkollna informazzjoni dwar kif dawn il-persuni kkontribwixxew għal dan ix-xogħol.

ONOR. AUSTIN GATT:  Għalhekk naħseb hija r-rilevanza tad-diskussjoni li għamilna fil-bidu nett.  Norbot ma' l-aħħar sentenza li qal il-Kap ta' l-Oppożizzjoni, jiġifieri li rridu naraw kif dawn in-nies ikkontribwixxew biex jagħmlu x-xogħol tagħhom.  Bir-rispett kollu, imma m'għandu x'jaqsam xejn ma’ dan il-Kumitat il-fatt kif għamlu jew m'għamlux ix-xogħol dawn in-nies.  In-negotiating team kien responsabbli minnu l-Ministru u jerfa' r-responsabilità hu!  Il-konklużjoni hija din, naqblu jew ma naqblux magħha.  Allura lill-permanent secretary issa se nibdew nistaqsuh x'pariri ta lill-Ministru waqt in-negotiations?  Lill-Avukat Ġenerali se ngħidulu x'parir ta waqt in-negotiations?  Dan li rridu nagħmlu?  In-negotiating team x'fatt ġdid jista' jistabbilixxilna?  In-negotiating team kien qiegħed hemmhekk biex jgħin lill-Ministru; issa l-pożizzjonijiet li ħa l-Ministru huma responsabilitajiet tiegħu u ma naħsibx li huwa kompitu ta' dan il-Kumitat li joqgħod jara x’għamel jew m’għamilx in-negotiating team.  Żgur li l-effett li jrid jara dan il-Kumitat huwa l-effett ultimu tal-kondizzjonijiet li aċċetta l-Ministru l-ewwel, imbagħad il-Kabinett wara.  Għalhekk ma narax ir-rilevanza għalfejn għandhom jitilgħu dawn in-nies.  Dan kollu apparti l-argument li għamilna l-ewwel tal-konfidenzjalità.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, hawnhekk għandna Memorandum of the Sale of Government Shareholding in Mid-Med Bank to HSBC fejn qed jiġu spjegati konsiderazzjonijiet mill-aktar tekniċi u mill-aktar dettaljati u ċertament wieħed ikun jistenna li l-membri tan-negotiating team jikkjarifikaw dawn il-konsiderazzjonijiet, mhux x'kien il-parir tagħhom.  Ċertament ukoll ikun ta' interess għal dan il-Kumitat li jkollu informazzjoni dwar il-laqgħat li saru tan-negotiating team u ċertament informazzjoni dwar x'passi ttieħdu dwar konfidenzjalità f'dan il-każ kollu.  Din hija xi ħaġa li l-Ministru ma jistax ikun responsabbli għaliha, bir-raġun kollu, u allura kull wieħed minnhom għandu r-responsabilità li jikkonfermalna x'kienu l-passi li ttieħdu dwar per eżempju,  konfidenzjalità.

THE CHAIRMAN:  L-Onor. Gatt.

ONOR. AUSTIN GATT:  Ħalli naqbdu waħda waħda.  Dan il-memorandum m'huwiex tan-negotiating team imma huwa tal-Ministru tal-Finanzi, jiġifieri dak li hawn mistqarr hawnhekk jerfa' ir-responsabilità tiegħu l-Ministru tal-Finanzi.  Jiena sinċerament ma nafx jekk ġiex diskuss man-negotiating team, niddubita, però safejn naf jien dan huwa kollu tal-Ministru tal-Finanzi, tpoġġa fuq il-Mejda tal-Kamra bħala stqarrija, kważi, tal-Ministru tal-Finanzi, għalkemm teknikament m'hijiex stqarrija, u l-memorandum m'għandu x'jaqsam xejn assolutament man-negotiating team.  

Fuq l-argument tas-sehem li kellhom huma, jekk il-Ministru tal-Finanzi qed jassumi r-responsabilità ta' dan il-memorandum, kif assuma quddiem il-Kamra, jerfa' r-responsabilità hu.  Fejn ma jafx, jitlob il-parir lil xi ħadd u jagħtih il-parir.  

Dwar il-konfidenzjalità, jiddispjaċini ngħid li se nagħmlu fishing expedition.  Jiġifieri mingħajr ma nafu, jew għax ikun hemm xi allegazzjoni li xi ħadd ikun kiser din il-konfidenzjalità, se nsemmu lil kulħadd hawnhekk u ngħidulhom jieħdu ġurament li ma kisruhiex?!  Dik hija l-fishing expedition li rridu nevitaw!  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, dawn huma allegazzjonijiet u espansjonijiet li qed isiru.  Meta wieħed jara ċertu ċaqliq li sar fl-iStock Exchange Malti fuq ix-shares tal-Mid-Med Bank naħseb li jkun ġustifikat li kull wieħed minnhom ikollu ċ-ċans li jistqarr jew jurina l-letter of confidentiality li jkun iffirma, jekk iffirmaha.  Jien qed nassumi li ġew iffirmati ittri jew statements of confidentiality meta ngħaqdu man-negotiating team u ċertament kull wieħed minnhom irid, naħseb jien, 'il quddiem jagħmilha ċara ħaġa bħal din.  Naħseb li huwa fl-interess ta' kulħadd li din il-ħaġa ssir.  

Dwar ir-responsabilità tal-Ministru ma nistgħux kull darba ninħbew wara l-mant tar-responsabilità tal-Ministru għax f’din il-ħaġa hemm ċerti affarijiet tekniċi li m'għandhom x'jaqsmu xejn mar-responsabilità.  X'inhi l-evalwazzjoni teknika li saret u kif saret?  Jiġifieri anke hawn issa, evalwazzjoni teknika se tintrabat mar-responsabilità ministerjali?  U l-Ministru, bir-responsabilità ministerjali, se jassumi responsabilità teknika wkoll meta qegħdin infittxu informazzjoni, li nerġa’ ngħid m'hijiex informazzjoni dwar allegazzjoni imma hija informazzjoni teknika?  Jiġifieri issa kull ħaġa li hija informazzjoni teknika se jkun il-Ministru, bir-responsabilità ministerjali tiegħu, li jiġġustifikaha?  Għax allura nistgħu nispiċċaw ma nagħmlux universitajiet, ma nagħmlu xejn stockbrokers u nagħmlu ministru u jmexxi kollox hu bir-responsabilità tiegħu.  U kif isir prezz, u kif tiġi launched issue u kif joħorġu d-debentures and bonds, huwa kollox responsabilità tal-Ministru, jifhem il-Ministru, imexxi l-Ministru u l-esperti tiegħu ma jagħtux l-evalwazzjoni teknika tagħhom.  

ONOR. AUSTIN GATT:   Mr Chairman, il-Onor. Kap ta' l-Oppożizzjoni qal li jrid jistaqsi lin-negotiating team dwar il-memorandum.  Il-punt li għamilt jien hu li l-memorandum huwa tal-Ministru u jerfa' r-responsabilità hu.  Kieku jien kont membru tan-negotiating team ngħidlek li dak il-memorandum m'għandix x’naqsam miegħu jien, dak kitbu l-Ministru u jara l-Ministru.  Jekk irid jistaqsi lill-Ministru kif wasal għall-affarijiet tekniċi hawnhekk, u jispjega l-Ministru.  Jaqbel jew ma jaqbilx miegħu l-Kap ta' l-Oppożizzjoni, il-punt jibqa' li dan huwa memorandum tal-Ministru.  Kieku memorandum iffirmat min-negotiating team nasal biex ngħid iva, imma dan il-Ministru għamlu u allura lill-Ministru trid tistaqsi dwaru.  

Dwar il-kwestjoni tal-konfidenzjalità rridu nkunu ċari.  Il-Kap ta' l-Oppożizzjoni jista' jsemmi hawnhekk lil min irid hu jekk hu jidhirlu li xi ħadd mill-membri tan-negotiating team kiser l-obbligu tal-konfidenzjalità.  Lanqas għandu bżonn letter of confidentiality għax il-liġi tkoprih diġà, m'għandu bżonn jiffirma xejn; ladarba l-ministru poġġih f'dik il-pożizzjoni, għandu obbligu legali tal-konfidenzjalità.  Jekk il-Kap ta' l-Oppożizzjoni jrid isemmi lil xi ħadd u jgħid li għandu informazzjoni li kiser il-konfidenzjalità, jgħid min hu, isemmih u jitla' hawnhekk, però mhux inċappsu lil kulħadd u naraw x'se ninvestigaw jekk xi ħadd kisirx il-konfidenzjalità.  Dik hija inaċċettabbli.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:   Bir-rispett kollu, aħna m’aħna nċappsu lil ħadd, huwa l-Onor. Gatt li qed iċappas lil kulħadd!  Fost l-informazzjoni li wieħed għandu dritt f'demokrazija li jitlob hija xi protezzjoni ttieħdet min-negotiating team biex jippreservaw il-konfidenzjalità, xejn aktar u xejn inqas.  Allura b'hekk qed inċappsuhom issa?  Hija parti mill-mod kif isiru l-affarijiet f'sistema uffiċjali li jittieħdu ċerti prekawzjonijiet, u naħseb li huwa d-dover tagħna li nistaqsu lil kull wieħed minnhom x'passi ħadu.  Meta nagħmlu hekk inkunu qegħdin nagħtuhom ċans li jiġġustifikaw dak li għamlu.  

ONOR. AUSTIN GATT:  Bħas-soltu qegħdin inbiddlu l-argumenti.  L-ewwel il-Kap ta' l-Oppożizzjoni qal li kien hemm ċaqliq sinifikanti fix-share price tal-Mid-Med Bank - jien fhimtha, għalkemm ma qalhiex - waqt in-negozjati.  Rabat din mal-bżonn...  (Interruzzjonijiet)

ONOR. ALFRED SANT:  Preċiżament.  Ħalli nkun ċar fuqha din.  Fl-ewwel erba' ġimgħat ta' Frar...

ONOR. AUSTIN GATT:  Jimporta nispiċċa jien?!

THE CHAIRMAN:  Kompli, Onor. Gatt.

ONOR. AUSTIN GATT:  Rabat din mal-fatt li hu ried itella' lill-membri tan-negotiating team hawnhekk biex jistaqsihom jekk kissrux l-konfidenzjalità.  Dik hija fishing expedition klassika għax jekk il-Kap ta' l-Oppożizzjoni għandu informazzjoni li xi ħadd kiser l-konfidenzjalità għandu jgħid li għandu informazzjoni li Mr. “X” kiser il-konfidenzjalità u li minħabba li kiser dik il-konfidenzjalità sar dan l-allegat ċaqliq tal-prezz tal-Mid-Med Bank.  Imma l-Kap ta' l-Oppożizzjoni ma jridx jagħmel hekk.  Il-Kap ta' l-Oppożizzjoni jrid itella' lil kulħadd hawnhekk u jistaqsihom serje numerevoli ta' domandi bla ma jaf għal-liema konklużjoni jrid jasal.  Din hija l-fishing expendition li rridu nevitaw hawnhekk.  Jien nista' nimmaġina x'inhu ġej iktar 'il quddiem għax saru ħafna allegazzjonijiet, fosthom li hemm erba’ ministri li ma qablux mal-memorandum li ġiet ppreżentat lill-Kabinett.  Allura x'se nagħmlu?  Se ntellgħu lill-ministri hawnhekk, wieħed wieħed, u nistaqsuhom jekk qablux?  Dawn huma l-fishing expeditions li ma rridux nagħmlu hawnhekk għax huwa ħela ta' ħin għal kulħadd.  Jekk hemm allegazzjoni li trid tiġi investigata, jgħidha l-Onor. Kap ta' l-Oppożizzjoni u ninvestigawha, però jekk m'hemmx, jien l-ewwel wieħed li ma naqbilx li noqogħdu nagħmlu ħafna fishing expeditions biex naraw x'nistgħu nagħmlu u x'nieħdu għall-media.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Mr Chairman, bir-rispett kollu, imma l-Onor. Austin Gatt qed jara l-fishing expeditions fil-barżakka tiegħu stess.  Meta staqsewna x'inhi r-raġuni għalfejn irridu li jkollna n-negotiating team, waħda mir-raġunijiet kienet biex jagħtuna informazzjoni dwar kif saru n-negozjati, dwar kif sar il-proċess li bih inħadmu l-affarijiet li wasslu biex ikollna l-konklużjonijiet magħrufa f'dan il-memorandum.  Imbagħad fost affarijiet oħra qam il-punt li iva, aħna għandna d-dritt u d-dmir li nistaqsu lil kull membru tan-negotiating team x'passi ħa dwar il-konfidenzjalità.  M’għedtx iktar minn hekk.  Allura dik fishing expedition?!  Jien irrid nagħmel mistoqsija ċara:  Iffirmajt statement ta' confidentiality fil-bidu...

ONOR. AUSTIN GATT:  M'hemmx għalfejn nagħmel...

ONOR. ALFRED SANT:  Bir-rispett kollu, issa tinterrompix inti għax l-ewwel ma ħallejtnix ninterrompi lilek.  Il-mistoqsija tiegħi hi jekk iffirmawx confidentiality agreement fil-bidu. Iva jew le.  Jistgħu jgħidulna li ma kellhomx bżonn jagħmlu dan, imma jgħiduha.  U meta mbagħad reġa’ qam l-Onor. Gatt biex jerġa’ jistaqsi għedtlu li wieħed mill-isfondi ta' dan kollu huwa l-mod kif ix-share price tal-Mid-Med Bank matul Frar qabeż it-30%.  U hu staqsa għaliex.  Jiġifieri m'hemm l-ebda fishing expedition.  Qed nagħmel statements li huma ta' informazzjoni, mhux ħati u mhux ħati.  X'għandu x'jaqsam?!  Din hija xi ħaġa li hija kompletament naturali li tiġi mistoqsija u ma nistax nifhem kif qed tiġi assimilita ma' fishing expeditions jew ma' xi ħaġa li b'xi mod jew ieħor you are subverting the process għax hija informazzjoni, xejn iktar u xejn inqas.

THE CHAIRMAN:  Niġbdilkom l-attenzjoni li l-kompitu ta' dan il-Kumitat huwa li jikkonstata l-fatti u jiġbor l-informazzjoni.

ONOR. ALFRED SANT:  Sur President, aħna qed ngħidu:  Ejjew nagħmlu lista ta' nies li jistgħu jittellgħu.  Qed nirrikonoxxi li l-ikbar bulk ta' evidenza, data, fatti u informazzjoni se jagħtihielna l-Ministru Dalli, u jista' jirriżulta li wħud minnhom lanqas ikun hemm għalfejn insejħulhom.  Jekk nagħmlu lista ta' min jista' jissejjaħ, inkunu qed insejħulhom b'mod miftuħ, imbagħad evidentement jekk dak li qed jagħtina l-Ministru Dalli jkun qed tkopri ħafna mill-kuntratt, m'hemmx problema.

THE CHAIRMAN:  Nistgħu nagħmlu progress fuq lil min għandna ngħajtu?

ONOR. AUSTIN GATT:  Jien nieħu s-suġġeriment li għamel il-Kap ta' l-Oppożizzjoni.  Għalissa ma nikkonsidrawhomx bħala parti mil-lista u jekk ikollna bżonnhom wara li jixhed il-Ministru Dalli ntellgħuhom.

THE CHAIRMAN:  Jien naħseb illi li kien suġġerit huwa li nagħmlu l-lista u evidentement jekk ma jkunx hemm bżonn ma ntellgħuhomx biex jixhdu imma tajjeb li jkollna parametri tan-nies li se ngħajtu għax nispiċċaw qegħdin nisparaw fid-dlam.

ONOR. AUSTIN GATT:  Naħseb li totalment huwa dak li qed nagħmlu llum.

THE CHAIRMAN:  Aħna qegħdin infittxu biex nidentifikaw lista ta' nies li għandhom x'jaqsmu ma' dan id-dokument u l-annexes li hemm miegħu, u naħseb li at this stage dan huwa li rridu nidentifikaw.

ONOR. AUSTIN GATT:  Nies li għandhom x'jaqsmu ma' dan id-dokument jistgħu jkunu ħafna.  Jien semmejt lill-Membri tal-Kabinett.  Allura dawn se nniżżluhom fil-lista wkoll?  Imma x'se ntellgħuhom jagħmlu.  Għalhekk aktar kmieni l-Onor. Hyzler qal li jekk mhux ċar x'inhu l-metodu u l-iskop ta' l-iskrutinju nistgħu nniżżlu lil kull min irridu hawnhekk u ma nispiċċaw qatt.  Jien naħseb li anke l-Awditur Ġenerali, li qed jieħu paċenzja bina u li ġie hawn illum, nistgħu ndaħħluh b'xi mod; naħseb li lil kull dipartiment nistgħu ndaħħlu.

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Bir-rispett kollu, Mr Chairman, ħadd m'hu qed jissuġġerixxi Membri tal-Kabinett, imma ċertament li anke fuq il-membri tan-negotiating team qed jitqanqlu problemi, allura diġà qegħdin nipprovaw nillimitawha żżejjed l-istorja.  Aħna qed insemmu nies li mhux biss huma rilevanti għall-każ imma kienu involuti fil-każ.  Ċertament, jekk hemm membri li għandhom jitilgħu jagħtu xiehda huma l-membri tan-negotiating team.  Issa jien ngħid, u nibqa' ngħidha, li jekk jirriżulta li mill-membri tan-negotiating team mhux se jkollna informazzjoni extra minn dak li jgħid il-Ministru Dalli, għalkemm semmejniehom fil-bidu, jistgħu ma jissejħux, għalkemm nibqa' ngħid li f'dak li għandu x'jaqsam ma' konfidenzjalità kull wieħed minnhom għandu responsabilità personali li jrid jixhed fuqha.  Ir-responsabilità tal-ministru bl-ebda mod ma tikkaverja r-responsabilità personali tagħhom.  L-oħrajn l-istess, per eżempju d-diretturi tal-Mid-Med Bank għandhom jissejħu biex jagħtu xiehda ta' kif huma jaraw id-deal f'dak li għandu x'jaqsam ma' l-impatt fuq il-kumpannija u kif il-kumpannija tiġi effettwata minnha.  Iċ-chairman ta' l-iStock Exchange għandu jissejjaħ biex jiġi mistoqsi dwar id-dimensjoni regolatorja.  Mela d-dimensjoni regolatorja ta' kif dan il-ftehim jeffettwa lill-iStock Exchange mhijiex parti mill-fatti li fuqhom irid jiġġudika l-Parlament?  U l-istess id-dimensjoni regolatorja vis-à-vis l-MFSC u vis-à-vis il-Bank Ċentrali.  Naturalment dejjem qed nitkellmu fuq fejn jidħlu kwestjonijiet ta' fatti u mhux fejn jidħlu kwestjonijiet ta' opinjoni għax fejn jidħlu kwestjonijiet ta' opinjoni naqblu li m'għandux ikun hemm mistoqsijiet.  Din hija xi ħaġa ċarissima.  Jekk se nitkellmu fuq id-deal, li ngħidu li l-membri tan-negotiating team lanqas għandhom għalfejn jidhru, allura x'informazzjoni se jkollna?

ONOR. AUSTIN GATT:  Jien l-ewwel wieħed li ngħid li ovvjament iridu jiġu t-tliet regolaturi li semma l-Kap ta' l-Oppożizzjoni.

THE CHAIRMAN:  Ejjew nibqgħu fuq in-negotiating team u mbagħad immorru għall-oħrajn.

ONOR. AUSTIN GATT:  Din proprju ġġibha d-differenza.  Li r-regolatorji jiġu jgħidu u jixhdu bħala fatti naqbel, però mbagħad żgur li ma nistax naqbel ma' l-asserzjoni li għamel fl-istess sentenza l-Kap ta' l-Oppożizzjoni li jrid lid-diretturi jiġu hawn biex jagħtu l-opinjoni tagħhom dwar kif din id-deal teffettwa lill-bank.  Aħna qbilna li l-opinjonijiet ma jinteressawniex, imma se nitkellmu fuq fatti.  Hawn hi d-distinzjoni.  Ħalli nerġa' mmur lura fuq in-negotiating team.  Ir-regolatur għandu funzjoni speċifika bil-liġi.  Kif dik il-funzjoni se tiġi effettwata b'dan l-agreement hija parti mix-xogħol li rridu nagħmlu aħna.  Però biex norbot man-negotiating team, is-sehem tan-negotiating team kien sempliċement bħala advisors lill-Ministru.  Allaħares il-PAC se jibda jagħmel l-iskrutinju tal-pariri li jirċievi l-ministru għax l-effett prattiku immedjat ikun li kulħadd jibda jibża' jagħti parir li ma jmurx iġibuh hawnhekk quddiemna u kulħadd jibda jistaqsih għalfejn għamel “hekk” jew “hekk”.  Fl-aħħar mill-aħħar m'għandu l-ebda responsabilità prattika; jagħti parir kif l-aħjar li jista', bil-kapaċitajiet kollha li għandu, però fl-aħħar mill-aħħar jerfa' r-responsabilità min jieħu dak il-parir.  Allaħares hawnhekk lill-membri tan-negotiating team nibdew nistaqsuhom jekk fuq “dan” il-memorandum, meta għamlu “din” il-valuation, qablux mal-market share valuation kif saret jew tawx opinjoni differenti lill-ministru.  Dan li rridu nagħmlu?!  Għalhekk irridu ntellgħu lin-negotiating team hawnhekk?!

THE CHAIRMAN:  Jien jidhirli li ġie ppreċiżat li kemm-il darba l-ispjegazzjoni tal-Ministru tkun sodisfaċenti, uħud min-nies jista' ma jkunx hemm għalfejn li jitilgħu hawnhekk, però dan nistgħu naslu għalih meta effettivament tkun ingħatat l-informazzjoni kollha, anke min-naħa tal-Ministru.  M’aħniex qed ngħidu li l-Ministru m'għandux jagħti l-informazzjoni, però fi kliemna stess, minn hemmhekk jista' jirriżulta li tintalab informazzjoni mingħand persuni direttament involuti.  

ONOR. ALFRED SANT:  L-Onor. Gatt diġà beda jagħtina informazzjoni dwar kif ħadem in-negotiating team, jiġifieri għandu informazzjoni li aħna m'għandniex.  Qed jgħid li l-membri tan-negotiating team kienu sempliċement konsulenti tal-Ministru.  (Interruzzjonijiet)   Bir rispett kollu, dik hija informazzjoni li trid tingħata quddiem dan il-Kumitat l-ewwel.  (Interruzzjonijiet)  L-Onor. Gatt is jumping the gun għax jaf iktar milli nafu aħna.  Il-punt kollu hu li jekk il-membri tan-negotiating team, iva, għandhom jiġu hawn jagħtu x-xiehda u l-informazzjoni. Jekk issa jirriżulta, kif qed jgħid hu, li huma kienu sempliċement konsulenti, eventwalment wieħed iħares lejhom b'lenti differenti.  Imma ċertament s'issa, dan il-Kumitat, mill-informazzjoni pubblika li għandu, jew minn dak li ntqal fil-Parlament, il-membri tan-negotiating team kienu membri eżekuttivi, kienu parti mit-team eżekuttiv li qed imexxi negozjati li jinvolvu bejn Lm80 u Lm90 miljun.

THE CHARIMAN:  L-Onor. Hyzler.

ONOR. GEORGE HYZLER:  Mr Chairman, nixtieq nirrispondi għal xi ħaġa li ntqalet qabel u mhux għall-argument li tqajjem issa mill-Kap ta' l-Oppożizzjoni.  L-argument tal-Kap ta' l-Oppożizzjoni dwar għal xiex il-membri tan-negotiating team għandhom jissejħu quddiem dan il-Kumitat kien marbut ma' allegazzjoni li kien hemm ċaqliq kbir fuq l-istock exchange immedjatament qabel ma sar l-agreement fuq l-iStock Exchange u li allura bilfors li kien hemm xi breach of confidentiality.  U għalhekk irid itella' lill-membri tan-negotiating team biex jaraw jekk iffirmawx xi biċċa karta li fiha huma jobbligaw ruħhom li ma jgħidu xejn meta hu diġà wasal għall-konklużjoni tiegħu.  

ONOR. ALFRED SANT:  Mr Chairman, point of order.

THE CHAIRMAN: Il-Kap ta’ l-Oppożizzjoni, on a point of order.

ONOR. ALFRED SANT: Mr Chairman, jiena hawnhekk suppost li qed nitkellem ma' avukati.  Jiena bl-ebda mod m'għamilt dik l-allegazzjoni diretta, kif qed jagħmilha l-Onor. Hyzler, imma f'kontest fejn hemm żewġ kontinġenzi naħseb li għandna d-dritt u d-dmir li nistaqsu lil kull wieħed personalment jekk iffirmawx xi letter of confidentiality.  Fejn għedt jiena li huma bilfors kixfu xi ħaġa? Jiena għedt li hemm żewġ kontinġenzi flimkien; hemm il-kontinġenza ta' kif iċċaqlaq ix-share price fi Frar u l-kontinġenza li kien hemm tan-negotiating team, u naħseb li huwa fid-dmir ta’ dan il-Kumitat li jistaqsi lil kull membru tan-negotiating team jekk għamilx confidentiality agreement.  Din m'hi fishing expedition xejn, Onor. Hyzler, għax jien mhux veru għedt li jekk kien hemm xi breach of confidentiality dan sar bilfors min-negotiating team, u jekk jogħġobkom ejjew inkunu korretti ma' xulxin.

ONOR. GEORGE HYZLER:  Mr Chairman, biex inkunu iktar ċari, jekk kemm-il darba dan il-Kumitat itella' lil xi ħadd min-negotiating team biex jgħid jekk għamilx dan it-tip ta' agreement u dan jgħid li qatt ma kellu għalfejn, jew qatt m'għamel dikjarazzjoni ta' konfidenzjalità - frankament hija ħaġa ovvja - tinġibed il-konklużjoni politika li saret allegazzjoni ta' ċaqliq kbir fl-istock exchange - indipendentement minn jekk hux veru jew le, għall-mument - il-membri tan-negotiating team m'għamlux dikjarazzjoni ta' konfidenzjalità u mela allura huma kixfu.  Mhux dak hu li qed jgħidilna l-Kap ta' l-Oppożizzjoni?  

ONOR. ALFRED SANT: Point of order ieħor, Sur President.

THE CHAIRMAN: L-Onor. Alfred Sant, on a point of order.

ONOR. ALFRED SANT: Sur President, hawnhekk m'aħniex qegħdin biex nagħmlu ġudizzju imma biex niġbru l-fatti.  Safejn naf jien minn dak il-punt tlaqna.  Issa jekk l-Onor. Hyzler irid jasal għal dik il-konklużjoni, affari tiegħu, biss hawnhekk il-punt huwa li jrid ikollna informazzjoni li fuqha jrid jagħti l-ġudizzju tiegħu l-Parlament u ċertament li jien ma jien qed nagħmel l-ebda allegazzjoni hawnhekk imma qiegħed nagħmel żewġ kontinġenzi u dwar dawn il-kontinġenzi jrid ikun hemm informazzjoni. Issa jekk l-Onor. Hyzler qed jagħmel pre-judging ta' l-informazzjoni li se tinġabar kif ukoll tal-ġudizzju politiku tagħha li se jsir, dik mhijiex affari tiegħi. Ċertament li f'dan il-Kumitat mhux qed nagħmlu dan ix-xogħol, imma l-informazzjoni rridu niġbruha.  Allura se noqogħdu ngħidu li “din” l-informazzjoni ma niġbruhiex għax inkella n-nies se jissuspettaw ħażin?  Fil-kas ma nagħmlu xejn mill-ewwel!

ONOR. GEORGE HYZLER: Dan huwa irrilevanti.

ONOR. ALFRED SANT:  X'jiġifieri mhux rilevanti? Anke issa qed terġa' tagħmel pre-judging għax qed tagħmel ġudizzju li din l-informazzjoni m'hijiex rilevanti u r-raġuni għaliex m'hijiex rilevanti hija għax toħloq problemi jew akkużi politiċi.  

ONOR. GEORGE HYZLER:  Jien ma jiena qed ngħid assolutament xejn minn dan.  Jien qed ngħid biss li l-informazzjoni li tinġabar trid tkun rilevanti.  Iktar ma tidentifika rilevanza iktar tkun effettiv fil-ġbir tal-provi. Jekk inti ma tafx fejn trid tmur spara fuq kulħadd u fuq kollox, imma dik it-tip ta' attitudini jeħodha min ma jafx fejn irid jasal.  Min jaf fejn irid jasal id-domandi jaf x'inhuma minn qabel.  

ONOR. ALFRED SANT:  Hawnhekk m'aħniex f'qorti, m'aħniex qed nipprovaw li xi ħadd huwa ħati jew le, imma qegħdin niġbru l-informazzjoni, u meta tiġbor l-informazzjoni trid tagħmel il-mistoqsijiet.  L-Onor. Hyzler qed jerġa' jagħmel pre-judging, ħaġa li ftehmna li m'għandniex nagħmlu; m'għandniex nagħmlu ġudizzju imma rridu niġbru l-fatti, u kulħadd hawnhekk għandu d-dmir li jiġbor il-fatti li jħoss li huma rilevanti. 

THE CHAIRMAN:  Jien inħoss li l-funzjoni ta' dan il-Kumitat huwa appuntu li jiġbor dawn il-fatti u li jiġbor l-informazzjoni kollha, mhux li jagħti ġudizzju fuqhom.  Żgur li ma nistgħux ngħidu jekk oġġettiv huwiex rilevanti jew le qabel ma jsiru l-mistoqsijiet rilevanti u jkun hemm l-informazzjoni rilevanti.

ONOR. AUSTIN GATT:  Jien ma ġejt konvint bl-ebda mod li dawn in-nies għandhom xi rilevanza partikolari, però naħseb li jista’ jkun li we are putting the cart before the horse għax kif għedt aktar kmieni inti, Mr Chairman, jista' jkun li wara li nisimgħu lill-Ministru tal-Finanzi jitkellem, lanqas ikollna bżonn intellgħu ċerti nies jixhdu.  Allura għaliex minflok ma noqogħdu ngħdu dan il-paroli kollu – ilna nitkellmu ma nafx kemm – niftehmu li nisimgħu lill-Ministru tal-Finanzi, imbagħad wara li nisimgħuh u nistaqsuh kulma għandna bżonn nistaqsih, nagħmlu din il-lista li qed ngħidu li rridu nagħmlu?

THE CHAIRMAN:  Ma naħsibx li nistgħu nkunu korretti fil-proċedura hekk, għax jekk waqt il-mistoqsijiet lill-Ministru joħroġ li jkun hemm xi ħaġa li trid issir, il-mistoqsija trid issir lil xi ħadd mill-persuni indikati, imbagħad ikollna noqogħdu nipposponu u l-ħin kontinwament qed jaħdem kontra tagħna.  Din hija xi ħaġa li rridu nżommuha quddiem għajnejna.

ONOR. AUSTIN GATT:   Ma fhimtx x'inhu s-suġġeriment.

THE CHAIRMAN:  Jekk waqt li inti qed tistaqsi lill-ministru trid imbagħad allura tistaqsi lil xi membru tal-kumitat li jkun qiegħed hawnhekk preżenti, tkun tista' ssir mistoqsija dak il-ħin.

ONOR. AUSTIN GATT:  Jiġifieri jekk qed nifhem sew, hawn l-intenzjoni li noqogħdu nagħmlu konfronti biex naraw min qed jgħid il-verità u min mhux qed jgħid il-verità?

THE CHAIRMAN:  Dejjem qegħdin niġbru informazzjoni.  Jekk joħroġ punt...  Kien hawn l-intendere, jekk fhimt sew, li sakemm l-informazzjoni tkun kompleta, mhux neċessarjament terġa' ttella' persuna oħra biex jerġa' jikkonferma jew jagħti opinjoni, però waqt l-andament tal-mistoqsijiet li jkunu qegħdin isiru, dawn l-individwi li kienu nvoluti direttament – għax issa qegħdin nitkellmu fuq nies involuti direttament – jista’ jkun hemm bżonn li jsiru mistoqsijiet lilhom ukoll.

ONOR. AUSTIN GATT:  Jiġifieri f'din il-lista li se nagħmlu se ngħidulhom jiġu joqogħdu hawnhekk ħamest ijiem magħna għal li jista' jkun inkunu rridu nistaqsuhom xi domanda?!

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Sur President, jien min-naħa tiegħi m'iniex kuntrarju għall-fatt li kull min jixtieq jagħmel lista tal-persuni li jixtieq itella', jagħmilha, imbagħad niddeċiedu wara ntellgħuhiex jew le.  Nifhem li meta jitkellem il-Ministru Dalli se jkun hemm ħafna informazzjoni, li forsi n-naħa l-oħra tal-Kamra diġà taf imma li aħna ma nafux, li toħroġ u allura l-affarjiet forsi jiġu ċċarati aktar.  Forsi biex nimxu 'l quddiem, li nistgħu nagħmlu huwa li minn din in-naħa nintavolaw lista u n-naħa l-oħra jekk trid tqiegħed lista tan-nies li taħseb li għandhom jittellgħu b'mod rilevanti ħalli mbagħad niddiskutu aktar 'il quddiem, jitlgħux jew le skond kif jiżviluppaw id-deliberazzjonijiet tagħna.

THE CHAIRMAN:  Jiġifieri l-proposta li qed issir hija li ssir lista ta' nies u jiġu mgħajta skond jekk ikun hemmx qbil mill-Kumitat jekk għandhomx jittellgħu fl-andament tad-diskussjoni.

ONOR. ALFRED SANT:  Ċertament naħseb...

ONOR. AUSTIN GATT:   Jiġifieri sal-lejla ż-żewġ naħat nagħmlu lista, nissottomettuha għandek, Mr Chairman, inti taqraha u tgħid li l-intendiment taż-żewġ naħat hija li jittellgħu “dawn” in-nies, però bla deċiżjoni tal-Kumitat f'dan l-istadju.

ONOR. ALFRED SANT:  Nagħmlu hekk, naqblu.

ONOR. AUSTIN GATT:  Kull naħa tagħmel il-lista tagħha, imbagħad wara li nisimgħu lill-Ministru Dalli u wara li nagħmlulu d-domandi, nerġgħu nirriferu għall-Kumitat u naraw jekk hemmx nies xi nnaqqsu mil-lista li nkunu sottomettejna.

ONOR. ALFRED SANT:  U ovvjament għandniex xi nżidu.

THE CHAIRMAN:  Mela hemm qbil dwar in-nies li għandhom ikunu mgħajta għal dan il-Kumitat.  

Punt ieħor li naħseb li jrid jiġi diskuss huwa jekk ikunx hemm talba għal xi dokumenti addizzjonali, oltre dawn li ġew imqiegħda, magħmula minn Membri ta' dan il-Kumitat u jekk għandniex nidentifikaw dawn id-dokumenti issa jew inkella jekk għandniex nidentifikawhom matul l-andament ta' l-investigazzjoni.  Jiġifieri li qed ngħidu huwa li jista' jkun hemm dokumenti oħra li Membri tal-Kumitat jistgħu jitolbu li jkunu mgħoddija lill-Kumitat biex ikun jista’ jarahom kull Membru tal-Kumitat.

ONOR. AUSTIN GATT:  Jien f'moħħi m'għandi xejn, però x'dokumenti jistgħu jkunu naħseb li aħjar naraw fl-andament xi jkun hemm bżonn jew inkella naddottaw l-istess proċedura li ġiet suġġerita għar-rigward tan-nies.  Sal-lejla kulħadd jagħmel il-lista subject to li jkollna qbil aktar 'il quddiem fuqhom.  

THE CHAIRMAN:  Il-Kap ta' l-Oppożizzjoni.

ONOR. ALFRED SANT:  Din hija xi ħaġa li aktar faċli li niddeċiedu fuqha minn affarijiet oħra.  Ċertament li min-naħa tagħna se nistaqsu għall-Minuti tal-laqgħat tan-negotiating team.  Din m'hijiex kwestjoni ta' pariri u mhux pariri imma Minuti tal-laqgħat u tal-korrispondenza li kien hemm ma' l-HSBC, kif ukoll kopja tar-rapport imsemmi fil-Memorandum on the Sale of Government’s Shareholding, il-memorandum fejn stockbroker lokali ta l-valuation tiegħu tax-shares ta' l-HSBC.  Dawk huma żewġ affarijiet li aħna, min-naħa tagħna, żgur li qed ninsistu fuqhom għax jgħinu biex l-informazzjoni toħroġ ċara.

ONOR. AUSTIN GATT:  Dawk huma d-dokumenti kollha?

ONOR. ALFRED SANT:  Le, jien qed nieħu l-proċedura tiegħek u f'dan l-istadju qed nagħmel speċi l-punti li l-aktar jistgħu jingħataw minnufih għax jgħinu għall-apprezzament aktar faċli anke fit-termini ta' l-informazzjoni li jkun jista' jagħti l-Ministru.

THE CHAIRMAN:  Jiġifieri din nista' neħodha bħala lista proviżorja inizjali tad-dokumenti mitluba?  

ONOR. ALFRED SANT:  Hija indikazzjoni inizjali.

THE CHAIRMAN:  Aktar kummenti?  L-Onor. Gatt.

ONOR. AUSTIN GATT:  Il-Minuti tan-negotiating team, fl-opinjoni tiegħi, huma - biex inkun konsistenti ma' dak li għedt fil-bidu - totalment konfidenzjali u assolutament m'għandhomx jiġu mqiegħda hawnhekk.  Jiena sostnejt il-punt mill-bidu nett li dak li jsir fil-negotiating team jerfa' r-responsabilità tiegħu l-Ministru u naħseb li huwa żball, mhux tant f'dan il-każ però għal kull min ikun fil-pożizzjoni ta' ministru iktar 'il quddiem, li affarijiet u diskussjonijiet li ministru jkollu ma' l-advisors interni tiegħu jiġu mxandra right, left and centre qisu mhu xejn.  Aħna pajjiż żgħir u diġà huwa diffiċli biex issib in-nies biex jgħinuk, aħseb u ara jekk kull min qiegħed jagħti pariri lil xi ħadd se jkun jibda jibża' li dak il-parir jiġi mxandar wara għax m'hemm l-ebda konfidenzjalità!  Jiġifieri jien assolutament ma naqbilx fuq il-kwestjoni li dawn il-laqgħat li jkunu saru bejn membri ta' negotiating team biex jaslu għal negotiating positions tagħhom, nibdew ngħidu li s-Sur ''X'' qal hekk u s-Sur ''Y'' qal hekk u l-ministru żamm ma' ''Y'' u mhux ma' ''X''.  Ma naħsibx li din hija serjetà.  Jien nispera li n-negotiating teams kellhom pożizzjonijiet differenti, għax fl-aħħar mill-aħħar, huwa d-dibattitu ta' l-alternattivi li jwassluk għal xi konklużjoni.  Nerġa' nsostni l-punt li għamilt qabel, u ċioè li r-responsabilità tal-ministru hi li jagħżel minn fost pariri li jingħataw.  Ladarba l-ministru jassumi r-responsabilità ta' dawk il-pariri, fl-opinjoni tiegħi, aħna m'għandniex nitolbu x'kienu l-pożizzjonijiet individwali tal-membri tan-negotiating team.

It-tieni dokument li qed jintalab ma fhimtx x'kien preċiż.

ONOR. ALFRED SANT:  Qed jintqal li saret valuation minn stockbroker lokali dwar il-prezz tal-Mid-Med Bank.  Jien nimmaġina li kien hemm rapport dwar dan li ġie mqiegħed fuq il-Mejda tal-Kamra.

ONOR. AUSTIN GATT:  Mingħalija dwar kif saru u ma sarux il-valuations hemm riferenza għalihom fil-memorandum.

ONOR. ALFRED SANT:  F'paġna 4 tal-memorandum hemm hekk:

''To check on the market price, Government sought the advice of a local licensed stockbroking firm, asking for different scenarios of privatising Mid-Med Bank.''.

Jien nassumi li dik hija riferibbli għal studju, għax imbagħad dan id-dokument ikompli jgħid: 

''The conclusions indicated a price range of Lm2.40 to Lm2.72 ...''.

Jiġifieri ċertament hemm dokument li jirrelata ma’ dan.

THE CHAIRMAN:  Jiġifieri qed nitkellmu fuq dak id-dokument li hemm riferenza għalih fil-memorandum.

L-Onor. Hyzler.

ONOR. GEORGE HYZLER:  Jien ta' l-opinjoni li kwalunkwe parir li jingħata...  Il-parir fih innifsu huwa ħaġa ta' natura konfidenzjali u jekk il-ministru jogħġbu jgħid li qed jerfa’ r-responsabilità għalih hu, allura tieqaf hemm, fis-sens li dik hija responsabilità tiegħu.  Il-konklużjonijiet jista' jiġbidhom min għandu jiġbidhom.  Issa jista’ jkun hawn min jgħid li ma missux refagħha, jew li għamel kalkolu ħażin, imma fl-aħħar mill-aħħar in-numri qegħdin hemm u jista' jaħdimhom min irid, però m'għandniex niġu f'sitwazzjoni fejn kulħadd jibda jibża' jagħti l-pariri għax se jixxandar.  

THE CHAIRMAN:  Il-Kap ta' l-Oppożizzjoni. 

ONOR. ALFRED SANT:  Bir-rispett kollu, aħna mhux qegħdin hawn biex noqogħdu nagħtu jew nidentifikaw ir-responsabilitajiet.  Aħna qegħdin hawn biex nidentifikaw l-informazzjoni kollha li għandha x'taqsam ma' dan id-deal ħalli ħaddieħor, imbagħad il-Parlament, jasal għall-ġudizzju tiegħu.  Ċertament hija ħaġa importanti li tkun taf l-informazzjoni li waslet u x'kienu l-konklużjonijiet u l-konsiderazzjonijiet tekniċi li ttieħdu minn local stockbroking firm li għamlet l-istudju li għamlet.  Skużi, local licenced stockbroking firm għandha r-responsabilitajiet tagħha...

ONOR. GEORGE HYZLER:  U ma ġietx identifikata.

ONOR. ALFRED SANT:  Mhux tort tiegħi li ma ġietx identifikata.  Mela din hija xi ħaġa li ma tistax tiġi identifikata?  Hawnhekk qed nitkellmu fuq sale ta' l-akbar bank f'dan il-pajjiż, li qed inbigħuh bi Lm80 miljun.  Allura x'jiġifieri ma tiġix identifikata?  Mela aħna qegħdin fi żmien Louis XIV fejn l-affarijiet isiru b’lettres dè cachèes, bl-ittri minn taħt?  Tgħaddi ittra lill-kortiġġjan, minn kortiġġjan għal kortiġġjan, tasal għand ir-re, ir-re jgħidlu biex jiffirma, jwaddbu minn fuq Bastilja u ħadd ma jkun jaf mingħand min ħareġ il-parir.  Dawn x'affarijiet huma?!  Dan kif ma jaċċettax ir-responsabilità?!   

ONOR. GEORGE HYZLER:  Anzi għandek min qed jeħodha r-responsabilità.

ONOR. ALFRED SANT:  Onor. Hyzler, l-affarijiet ma jsirux hekk.  Ħadd mhu qed jgħid ta' min hi r-responsabilità, imma qegħdin nistaqsu x'inhi l-informazzjoni studjata u teknika li wasslet biex dik il-local licenced stockbroking firm toħroġ bil-pariri li tat; kulma kellu dan huwa dokument, ittra, studju.  X'hemm tal-mistħija f'ħaġa bħal din?!  X'hemm x'naħbu?!  Bir-rispett kollu, m'aħniex qed ngħidu li ħaġa bħal din hija responsabilità tal-ministru jew ta' xi ħaddieħor imma qed nistaqsu għall-informazzjoni.  Dokument bħal dan m'għandu l-ebda dritt li jitqies bħala xi ħaġa ta' executive privilege ukoll.  Kieku kien negozjant privat qiegħed jitlob parir mingħand xi ħadd, ngħid li veru dik hija xi ħaġa personali, imma din m'hijiex xi ħaġa personali.  Din m'hijiex xi ħaġa tal-ministru jew tal-gvern imma hija xi ħaġa ta' l-Istat kollu kemm hu.  Qalilna li l-local licenced stockbroker firm, bir-responsabilità kollha, għamlet l-istudji tagħha, imma m'għandha l-ebda mod tagħmnel claim għal xi executive privilege!

THE CHAIRMAN:  L-Onor. Hyzler.

ONOR. GEORGE HYZLER:  Bir-rispett kollu, l-argument m'huwiex dak, l-argument hu biss li l-pariri li jingħataw huma pariri ta' bejn min qed jitlobhom u min qed jagħtihom.  Ġaladarba d-deċiżjoni tkun qed tittieħed mill-Eżekuttiv u jkun qed jerfagħha hu, allura hu jkun qed jassumi r-responsabilità kollha għal dawk il-workings.

ONOR. ALFRED SANT:  Kollox sew.  Qed jassumi r-responsabilità kollha għal dawk il-workings.  Issa jien qed nistaqsi x'inhuma dawk il-workings.

ONOR. GEORGE HYZLER:  Jien naħseb li l-Ministru tal-Finanzi għandu xi ħaġa xi jgħid dwar dan is-suġġett.  Ma naħsibx li jekk se tistaqsi lill-Ministru tal-Finanzi dwar il-workings m'hu se jgħid xejn!

THE CHAIRMAN:  Jien naħseb li rridu nżommu quddiem għajnejna li dan huwa a public accounts committee u li qed jintalab hawnhekk huwa rapport tekniku li hemm riferenza ċara għalih, u bħala PAC l-assunzjoni tal-ministru li qed jassumi r-responsabilità ma tissodisfax il-parametri ta' dan il-Kumitat.  Aħna hawnhekk qegħdin fi stadju fejn niżviluppaw ir-rwol tal-PAC għal kwalunkwe amministrazzjoni, tkun liema tkun iktar 'il quddiem, u qegħdin nitkellmu fuq asset pubbliku li jolqot il-fondi pubbliċi, u allura anke rapport tekniku rridu nikklassifikawh.  Valuations fuq entità pubblika, minn accounts eċċ. u kif tkun wasalt għal dak ir-rapport, ċertament jaqa’ taħt il-parametri u l-iskrutinju ta' dan il-Kumitat għax li niddefenixxu llum se jkollu l-implikazzjonijiet tiegħu għada u fil-futur.  

ONOR. AUSTIN GATT:  Biex inkompli fuq l-argument li qed tuża int, Sur President, din m'hijiex kwestjoni li qed nitolbu biex jitpoġġa quddiemna rapport tekniku fis-sens ta' meta jkollna quddiemna, per eżempju r-rapport annwali ta' l-Awditur Ġenerali u jkun fih,per eżempju, unutilised stock jew stock li naqas mill-Forzi Armati.  Dak huwa rapport li jrid jiġi eżaminat mill-PAC, imma aħna hawnhekk qegħdin nitolbu rapport li jistabbilixxi għall-użu tal-Ministru tal-Finanzi a share valuation – tajjeb jew ħażin m’iniex se nidħol fiha – għall-Mid-Med Bank.  Issa l-Ministru deherlu li għandu jaċċetta dik il-valuation li saret.  Jekk jiġi għandna dak ir-rapport tekniku u nkunu qed nistabbilixxu jew naraw il-parametri li juża dan l-istockbroker firm biex wasal għal hemmhekk aħna se ngħidu li “hawnhekk” għamlu ħażin, jew nistaqsi għalfejn ma vvalutawx “din”?  Ma naħsibx li  hija l-funzjoni tagħna li nagħmlu dan għax aħna m’aħniex qegħdin hawnhekk to second guess l-opinjonijiet u anke valuation.  Fl-aħħar mill-aħħar, il-valuation hija opinjoni.  Tant hu hekk li jekk tara l-metodi kollha li ġew użati ma jaslux għall-istess numri u jekk imbagħad tibda  tisma' x'jgħid il-Kap ta' l-Oppożizzjoni, x'jgħid l-ex-chairman tal-Mid-Med Bank, x'jgħidu Titu u Sempronju, tara li ħadd ma jaqbel.  Jien naħseb li l-metodu tax-share valuation ilna li ħriġnih, però li rridu neżaminaw aħna hawnhekk, sar minn min sar ir-rapport, huwa jekk intużawx il-parametri tajbin.  Dan il-Kumitat mhux qiegħed hawnhekk biex jagħmel second guessing tar-rapport tekniku ta' min għamel din il-valuation.  Il-Ministru għoġbu joqgħod fuq dak ir-rapport; għamilx tajjeb jew għamilx ħażin ma jiġġudikahx dan il-Kumitat, imma se mai jiġġudikah il-Parlament u l-poplu, però it is a technical document li jrid jistrieħ fuqu l-Ministru.  Il-Ministru stess fil-memorandum qed jgħid li ma ntużax dan bħala...  Kieku forsi dan kien l-uniku dokument li kien jeżisti u l-unika f'share valuation li kienet teżisti u l-Ministru qagħad, forsi jkun hemm għalfejn tgħid li rridu nidħlu fiha ftit, imma fil-verità ntużaw metodi differenti of valuation li waslu għall-prezzijiet kollha differenti, jiġifieri sinċerament ma narax x’nistgħu nagħmlu bih anke kieku stess wasal għandna.  Żgur li ma naqbilx, dejjem biex inkun konsistenti fuq dak li għedt qabel dwar in-negotiating team, li jekk ikollna dan ir-rapport f'idejna ntellgħu lill-istockbroking firm hawnhekk u ngħidulha għamlitx “dik”, jew ratx “l-żħra”.  Żgur ma naqbilx li l-Kumitat għandu jagħmel dan.  

THE CHAIRMAN:  L-Onor. Cilia.

ONOR. JOE CILIA:  Bir-rispett kollu, din in-naħa m'aħniex qed ngħidu li rridu ntellgħu lil dawn in-nies biex ngħadduhom minn x'inkwiżizzjoni.  Dik hija konklużjoni ta' l-Onor. Gatt; bl-ebda mod u fl-ebda ħin minn din in-naħa tal-Kamra xi ħadd ħareġ b'din l-idea.  Mill-bidu nett tlaqna mill-punt li dak li huwa fattwali, bħall-Minuti, għandu jkun fil-parametri ta' dan il-Kumitat.  F'dak li għandu x'jaqsam ma' valuation ċertament huwa rapport tekniku, u fl-intervent tiegħu l-Onor. Gatt kontinwament qiegħed jirriferi għalih bħala rapport tekniku, u biex aħna nkunu nistgħu jkollna informazzjoni sħiħa, biex inpoġġu anke quddiem il-kollegi tagħna sabiex jgħaddu għall-ġudizzju tagħhom, bilfors li rridu din l-informazzjoni.  Il-Ministru stess kien qal li hemm dan ir-rapport minn local firm, però bl-ebda mod ma qal id-dettalji ta' ġo fih.  Aħna kif nistgħu ngħidu li dan ir-rapport huwa marbut teknikament ma' dak li hawn hawnhekk jekk ma nafux x'dettalji x'fih?  Naħseb li sta għall-informazzjoni ta' kull Membru ta' dan il-Kumitat kif ukoll għar-rapport sussegwenti li jrid isir, li din l-informazzjoni tingħata.

THE CHAIRMAN:  Iktar kummenti?

ONOR. AUSTIN GATT:   S'issa jien m'għandix.  

THE CHAIRMAN:  Jien inħoss – se mai imbagħad nieħdu vot – li hawnhekk qegħdin nitkellmu fuq materja mhux biss ta' interess pubbliku imma tolqot assets tal-gvern u fondi pubbliċi, u allura t-talba mill-Membri ta’ dan il-Kumitat għar-rapport tekniku bbażat xjentifikament, għandha tiġi milqugħa.  Jekk m'hemmx qbil fuq dan allura npoġġu dan is-suġġeriment għall-vot.

L-Onor. Gatt.

ONOR. AUSTIN GATT:  Mr Chairman, peress li diġà saru s-siegħa u nofs, nistgħu naġġornaw u niddeċieduha llejla l-ewwel ħaġa?

ONOR. ALFRED SANT:  Naġġornaw issa.

THE CHAIRMAN:  Mela hemm qbil li naġġornaw issa għal-lejla fis-7:00 p.m.  Nirringrazzjakom.

Fis-1.40 p.m. il-Kumitat aġġorna għal nhar it-Tnejn, 3 ta' Mejju 1999, fis-7.15 p.m.  bl-istess aġenda.
